
من هه میشه  ئه و ڕایه م هه یه  كه  شاعیران ئه گه ر بابه تی چیرۆك و ڕۆمان 
بنووســن، جوانــی ده نووســن.)هێمن زه ندی(یش پێش ئــه وه ی چیرۆك 
بنووسێ شیعر ده نووسێ و به رده وامیشه  ئه مه ش به ڕای من له به ر ئه وه یه 
 كه  شــاعیران له  كاری چیرۆكنووســیدا زمانە شــیعرییه كه یان یارمه تییان 
ده دات و ده قــی جــوان دێنــه  به رهه م، ئه مه  ئه و كاته  هه ر ته واو ڕاســت 
ده رده چێت ئه گه ر له  پاڵ زمانه  شیعرییه  جوانه كه یان بابه ت و ناوه رۆكی 

به هێزیش بكه نه  بنه مای چیرۆكنووسین.
هه ســت ده كه م )زه ندی(ـــیش له و كۆمه ڵــه  چیرۆكــه دا توانیویه تی ئه و 
زمانه  شیعرییه  بكاته  بنه مای نووسینی چیرۆكه كانی و له  هه مان كاتیش 
لــه  ڕووی بابــه ت و ناوه رۆكــه وه  بابه تی ئه مڕۆ هه ڵقــوڵاوی ناو جه رگه ی 

خه ڵكه .
ـ چیرۆكه كانی له  داڕشــتندا ساده و ساكارن، به ڵام قووڵ و پڕمانان.

تیچاوێک

ـ زمانــی نووســینی چیرۆكه كانــی كوردییه كــی په تی و بــێ گرێ و چڕو 
پاراوه ، نووســه ر درێژداڕی له  گوزارشت و پێكهاته ی ڕسته دا نه كردووه .

ـ چیرۆكه كانی له ســه ر زوبان خۆشــن و خوێنه ر زوو تێیان ده گات، واته  
چیرۆكنووســی ئه وه نده  به  ســاكاری و به  شێوه یه كی هونه ری و زمانێكی 
سفتوســۆ چیرۆكه كانی نووســیوه  كه  منی خوێنه ر له  خوێندنه وه ی بێزار 
نابــم، چونكه  چیرۆكنووســی وا هه یه  كه  چیرۆكێكــی ده خوێنیته وه  لێی 
بێتاقــه ت ده بێــت و حه ز ناكه ێت چیرۆكه كانی تــری بخوێنیته وه ، چونكه  
داڕشتنی و مه به ستی شاردراوه ی ده قه كه  لای خوێنه ر ڕوون نییه ، به ڵكو 
پڕه  له  غموز و به  ته مومژ داپۆشــراوه ، به ڵام چیرۆكه كانی هێمن زه ندی 
وا نین، ئه و چیرۆكانه شــی كه  هێمادارن و مه به ستی سیاسییان له  پشته  

دواجار:
ـ چیرۆكه كانــی ئه م كۆمه ڵه  چیرۆكــه  خوێنه ر وا لێده كات كه  چیرۆكێكی 
خوێنــده وه ، واز لــه  چیرۆكه كانــی تــر نەهێنــێ و خوێنه ر حــه ز ده كات 

چیرۆكه كانی تریش بخوێنێته وه .
ده ستخۆشــی له  هێمن زه ندی ده كه م و هیوادارم له  نووســینی چیرۆكدا 
سارد نه بێته وه  و به رده وام بێت و زیاتر په ره  به  به هره ی نووسینی خۆی 
بدات و ســوود له  ئه زموونی چیرۆكنووسانی دنیا و خۆمانه ش وه رگرێت.
ـ خوێنه ری خۆشه ویست، ئه وه  تێروانینی خۆمه  بۆ ئه م كۆمه ڵه  چیرۆكه،  
تۆش ئازادیت و مافی خۆشــته  ڕای جیاوازت هه بێت، یان قســه كانی من 

ڕه ت بكه یته وە.

سابیر ره شید  
هه ولێر 2018/6/21

 سڵاو کاک هێمن..
مــن هەمــوو دەقەکانــم خوێنــدەوە. لەوە تێگەیشــتم کە تــۆ خەیاڵێکی 
فراوانت هەیە. دیارە خەیاڵیش گرنگترین ڕەگەزە بۆ نووســینی چیرۆک. 
چیرۆکــی کڵاو بەلامــەوە هیچ خەوشــێکی تێــدا نییە و بــۆ بڵاوکردنەوە 
گونجــاوە. کارەکتــەرەکان ناویــان نییە، کە ناو لە خۆیــدا هەڵگری واتا 
و دەلالەتــە. ئەگــەر کارەکتەرێک ناوی نەبێ واتە ڕۆڵــی گرنگی نییە تا 

شایانی ئەوە بێت ناوی هەبێت.
شــوێن گرنگی پێ دراوە، بەڵام کات و گۆڕانی کات ئەو گرنگییەی نییە. 
من هەست دەکەم تۆ زمانەکەیشت باشە. خۆ دیارە دەشێ بڵێین ئەدەب 
بە گشــتی گەمەیە بە زمان. چیرۆکیش ڕســتەی کورت و چڕی گەرەکە، 
کــە مانــای لە خۆیــدا هەڵگرتبێ. مــن داوای ســەرکەوتن و بەردەوامیت 
بــۆ دەکەم کە تۆ دەبیتە یەکێک لە چیرۆکنووســەکانی ئەم ســەردەمە. 

لەگەڵ ڕێز.

محەمەد فەریق حەسەن

سرنجێک

ئەوەش ببوو بەوەهمێك لەلای، هەروەك وەهمەكانی تر، كە لەلای ببوون 
بە هەقیقەت. 

چۆن بۆ یەكەم جار وەهمی ئەوەی لا دروســت بوو، لە هەرسێ هەنگاودا 
دەبێ هەنگاوێك بكشێتەوە!!

یــان دۆخیــن نابێ لەدوای بەســتنەوەی كەمــەری، بیخاتــەوە ژوورەوە، 
نەوەك نێرایەتی بخنكێنێ..!!

یان جگە لە ئاوی باران هیچ ئاوێك بۆ خۆشوشــتن نابێ! 
هەمیشــە بەشــێوەیەكی جەنجاڵ لەگەڵ فیكر و زیهن و ئەندێشــەیدا گێژ 
و وڕ و كاس بــوو. دەنگێــك لــە نــاوەوە بە بەردەوام پێــی دەگوت كوا 

كڵاوەكەی باپیرەت؟ 
ســەردەمێك بوو بەدوای كڵاوەكەی باپیرەیدا ســەرگەردان بوو، لەهەموو 
كەسێكی دەپرسی، ئەو كڵاوە ببوو بە فریادڕەسی جەنجاڵییەكانی. بۆیە 

بەهــەر نرخێك بێت دەبێ ئەو كڵاوە جادووییەی باپیرەی بدۆزێتەوە.
زۆربــەی شــەوەكان باپیرەی دەهاتە خەونیەوە، پێــی دەگوت رۆڵەگیان 
بیدۆزەرەوە. بەخەونەكانی باپیرەی زیاتر گیرۆدە و عەوداڵی دۆزینەوەی 
كڵاوەكە ببوو، هەركڵاوێكی چڵكنی بۆری كۆنی لەســەر كەسێك بدیبایە؛ 
وازی لێ نەدەهێنا، تاكو لێی وەردەگرت و لەسەری خۆی دەكرد، لەدوای 
تۆزێك ســەری گران دەبوو، بۆ خاوەنەكەی دەگەڕاندەوە و دەیگوت هەو 

نەبوو. 
لێیــان  رۆژانــە كڵاوی خۆیــان دەدایــێ و دوای كەمێــك  خەڵكانێــك 

وەردەگرتەوە. 
ئــەو كڵاوەكــەی باپیــرەی دەناســیەوە، دڵنیابــوو لەگەڵ لەســەركردنی 
كڵاوەكە هەموو شــت دەگۆڕێ، چونكە یەكێك لەو شەوانەی كە باپیرەی 

لەلای میوان بوو لێی پرســی بوو. 
- باپیرە؟

- بەڵێ رۆڵەكەم
- گەر كڵاوەكە بدۆزمەوە و لەســەری خۆمی بكەم چی روودەدات؟!

- رۆڵــە گیان، هەموو شــتێك دەگۆڕێت، خەڵــك بەڕووتی دەبینی، جگە 
لەجەســتەكانیان، ناخیــان، بیركردنەوەیــان، ئامانجیــان، هەموو شــت 
دەبینی. دەزانی نیوەڕۆ چی دەخۆیت، شــەو لەكوێ دەخەویت، ئەوسات 
منیــش هێندە ماندوو نابم، هێندە بەدوات ناگەڕێم لەم كوچە و كۆڵانانە، 
شــوێنت دەزانم هەموو شەوێك دێمەوە لات، تا بەیانی بەیەكەوە دەبین، 
هیــچ ناترســی، بــۆ خۆمان باس و خواســی هــەردوو دونیا بــۆ یەكتری 

دەكەین. 
كوڕی شــیرینم، ئەو كڵاوە هەر هێندە نییە، بەڵكو لەســەرما و ســۆڵەی 
زســتان دەتپارێــزێ، لەگەرمــای بەتینی هاوینەی ســەر ئەو شۆســتانە، 
لەقاژو قیژی منداڵەكان كە بەســەرتا دەقیژێنن. لەپەلوكە بەردەكانیان، 

لــە قاقای ئەو هەرزەكارانەی كە رۆژانە بەرۆكت بەرنادەن،
فێرت دەكات چۆن خۆت بپارێزی، دەزانی كەی ئەو جیهانە جێدەهێڵیت و 
بۆلای من دێی، هەموو ئەو شوێنەوارە كۆنانەت پێ دەڵێت كە باپیرانمان 
بەدەیان تەلیســم و جادووەوە شــاردوویانەتەوە. ئــەم ئاڵتونە نایابانەی 
لەمیراتــی شــازادەكاندا بەجێ مــاون، تاج و تەخت و كورســییەكانیان. 

شتی زیاتریش. 

***

زێڕنگرەکــە قەپەنگــی دوكانەكــەی هەڵدایــەوە و خەوەكــەی پچڕانــد، 
بەســەری داهــاواری كرد و گوتی: شــەوێكی تر لێرە بتۆپی ســەگتۆپت 
دەكەم. ئەویش بەهێواشی و بەبێ ورتە هەڵساو رۆیشت و لەبەر خۆیەوە 
دەیگوت: ئەگەر كڵاوەكەی باپیرەم لەســەربایە تۆش ئەو پیاوە نەبووی 
بــەم شــێوەیە لەگەڵم بدوێــی. هەمدیس تا ئێــوارە چەندین كڵاوی تری 
تاقیكردەوە و دایەوە خاوەنەكانیان. چەند پارووە نانێكی دەست كەوت، 
لەهەموو رۆژانی رابردوو زیاتر بەلەزتر چاوەروانی هاتنی شــەوی دەكرد، 
بۆ ئەوەی باپیرەی شوێنی كڵاوەكەی پێ بڵێ و لەو چەرمەسەری ژیانەی 

رزگاری بكات. 
بــێ ئاگا لەوەی زێڕنگرەکە پاســەوانەكانی شــەوانەی بازاڕەكەی ئاگادار 
كردۆتــەوە و پــارەی داونەتــێ بــۆ ئــەوەی لێــی نەگەڕێن لەبــەر دەمی 
دوكانەكەدا بخەوێ. لەدوای چەندین جار تكا و پاڕانەوە لەپاسەوانەكان، 
بــۆ ئــەوەی رێی پێبدەن لەوێ بخەوێ، كەچی ئــەوان هەر پێی پێكەنین 
و لێــی نەگەڕان بەتەنها جارێك، دەقیقەیەكیش لەوێ پاڵكەوێ. دەیگوت 
تەنهــا ئەمشــەو لــێ بگەڕێن لێرە بخــەوم، چونكە ژووانــم لەگەڵ باپیرم 

هەیە. 

وەڵامی ئەوان تەنها پێكەنین بوو، دەیانگوت: تا ئێســتا تەنها كڵاو بوو، 
كەچی باپیرەشی هاتۆتە سەر. 

ئــەو شــەوەی یەكێ بوو لەشــەوە هــەرە ناخۆشــەكانی ژیانــی، چونكە 
دەیزانــی باپیرەی وا لەوێ چاوەڕێــی دەكات كەچی ئەو نەچووە بۆلای. 
هــاواری دەكــرد باپیرە گیان لێم ناگەڕێن بێمــە لات. هەتا بەیانی وێڵ و 
ســەرگەردان بەنێو كوچەو كۆڵانەکانی شار دەسووڕایەوەو هاواری دەكرد 

باپیرە.. لێرەم. 

***

بەیانــی چــووە لای زێڕنگرەکە و داوای لێكرد تەنها دوو خولەك گوێی بۆ 
بگرێــت. زێڕنگرەکە بە بزەوە گوتی: فەرموو بزانم چیت دەوێ!!

گوتــی بەس ئەمشــەو لێــم بگەڕێ لەبــەر دەمی دوكانەكــەت بخەوم، تا 
باپیــرەم ببینم و شــوێنی كڵاوەكەم نیشــان بدات. كــە دیتمەوە بەڵێنت 
دەدەمــێ بەقــەد دووكانی هەموو ئاڵتوون فرۆشــەكانی شــار، ئاڵتوونی 

نایابی كۆنینەو گرانبەهات دەدەمێ. 
زێڕنگرەکــە دایە قاقای پێكەنین و دراوســێكانی لــێ كۆكردەوە. ئەویش 
بەبێ وەستان قسەكانی خۆی دووبارە دەكردەوە..، جار لەجار، بەدەنگی 

بەرزتــر. ئەوانیش جار لەجار. بەدەنگی بەرزتر پێی پێدەكەنین. 

2017/8/2 ـ هەولێر

یەكەم جار بوو، ســەری خۆی لەســەر پشتی خۆی ببینێ. بۆیە ئەستەم 
بــوو بــاوەڕ بەو راســتییە بــكات. پێشــووتر، چەنــد جارێك ئــەو جلە 
پڕتەقالییەیــان لەبــەر كردبوو. لەدوای دەمامكــدان و خۆ ئامادەكردنیان 
بــۆ بەردەمی كامێرا، لەگەڵ دەنگی ئەكشــنی كامێرامانەكەدا و لەدووای 
خوێندنــی چەنــد ئایەتێــك، چەندین تەكبیــر لێدان بە وشــەی ئەڵڵاهو 
ئەكبەرو تێســووانی شمشــێرەكەیان لەملیدا، كامێراكەیان دەكوژاندەوەو 
ئەویشــیان لــەدوای گۆڕینــی جلوبەرگەكانــی بــەرەو ژووی زیندانەكــە 
دەگەڕانــدەوە.  ئەمجارەیــان جیــاواز بوو، ئەوكاتەی ســەریان لەســەر 
پشــتی دانا، ئینجا هەســتی بە جیاوازییەكان كرد لەبەر ئەوەی شمشــێر 
بەدەســتەكە بەدەنگی بەرزتر ئایەتەكانی دەخوێندەوە  و كامێرامانەكەش 
هیچ جارێك لەجارەكانی پێشــوو، خەریكــی دانانی رووناكییەكان نەبوو. 
تەنهــا ئەمجارە پێــش هێنانی بۆ هۆڵەكە دەســت نوێژیان پێ هەڵگرت، 
دوو رەكات نوێــژی ســوونەتیان پێكــرد، تەنیا جار بــوو پێش پێكردنی 

كامێراكــە پەرداخێــك ئــاوی بدەنــێ. پێی ســەیر بوو كاتێك شمشــێر 
بەدەســتەكە بــۆی دەگریا، لەگەڵ دانانی ســەری جوداكراوی لەلاشــەی 
ئــەو چاوەڕوانی ئــەوە بوو جلەكانی لەبــەر دابكەننــەوە و بیگەڕێننەوە 
ژوورەكەی، كەچی ئەمە رووی نەدا. خەوێكی قوڵ دایگرت، بەشێوەیەك 
لەشــی قــوڕس كردبوو هیــچ ئەندامێكی جەســتەی پــێ نەدەجووڵایەوە 
و پێڵــووی چاوەكانیشــی بەهەمــان شــێوە، خەوەكــەی جیــاواز بوو لە 
خەوهاتنەکانــی هەمــوو خەوەكانــی پێشــوو. لــە خــەوی ئــەو جارەی، 
وردە وردە، بەرچاوەكانــی تەمێكی ســپی دایدەپۆشــی، لەجیاتی پەردە 
رەشــەكەی لەخەوە ئاســاییەكانیدا بەرچاوەكانی دەگرت. هێشــتا تەواو 
نەكەوتبووە قووڵایی خەوەكەی هەستی بە حەسانەوەیەكی سەیر دەكرد. 
حەســانەوەیەك، كــە هەرگیز پێشــووتر بەم چەشــنە نەحەســابێتەوە. 
لەنینۆكی پەنجەی پێیەكانی بگرە تا دەگەیشــتە ئەو چەند تاڵە مووەی 
بەســەریەوە مابوونەوە، هەســتی دەكرد مووەكانی جەستەشی دەخەون، 
تــاك بەتاكی ئەندامەكانی جەســتەی ئارام دەبوونــەوە، هەریەك بەجیا 
خــەوی لێدەكــەوت، خەوێــك هەرچی ئــازار بــوو لەنێویــدا ون دەبوو. 
لەدواترپەكانــی لێدانی دڵی ئــاگادار بوو. خەوەكەی وەك گەردەلوولێكی 
بەخوڕ لەبیابانێكدا بەســەر خانەكانی مێشــكی پەرش و بڵاو دەبوونەوە. 
لەنێو گەردەلوولەكەدا مێشێكی زەبەلاحی بینی، مێش چەندەیە بەرامبەر 
بەجەســتەی مرۆڤێــك!! رێــك بەپێچەوانــەوە. ئەو بەقەد مێشــێك بوو 
بەرامبەر جەســتەی مێشــەكە!یەكەم جار بوو مێشــی وا گــەورە ببینێ. 
لەسەروكەللەی راما، هەستی بە هەیبەت و شكۆی مێش كرد، بەگەورەیی 
چ جــۆرە ترســێكی هەیــە. داوای لێبووردنی لە مێشــەكە كــرد، بەهۆی 
هەڵكێشانی سەری چەندین مێش، كە بەمنداڵی سەریانی لەلاشەیان جیا 
كردبــووەوە. گەردەلوولەكــە تەواوی خانەكانی مێشــكی داگرت و كەوتە 

خەوە قووڵەكەوە.
2018/1/10 ـ هەولێر

ســی چركە مابوو، گڵۆپە ســەوزەكە داگیرســێ، ئەویش، ملی رێگەكەی 
بگرێت. خۆیشی نەیزانی ئەو بیرە ئاڵۆزەی بۆ لەلا دروست بوو. پێشووتر 
زۆرجــار لێكدانــەوەی بۆ تەمەنی خۆی دەكرد، تەنها ســی ســاڵی ماوە، 
چونكــە بیری لەو كەســانە دەكردەوە، كە تەمەنیان لەســەرووی حەفتا 
ساڵن. لاتەریك و پەككەوتە و تەنیا دەمانەوە، وردە، وردە هاوڕێكانیان 
كــەم دەبوونەوە، وەك وشــكە دارێكی داتەپیوی كلــۆری بێ پەڕ و پۆ، 

لەنێو باخســتانێكی بەهاری و ئاوەداندا.
هەرگیز وای بۆ نەدەچوو، تەنها بەسی چركە وێنای سی ساڵی لەژیانیدا 
پێ بكرێت، بەڵام بێ ویســتی خۆی ئەمە روویدا، لەسەیركردنی گڵۆپەكە 
ببوو بە سی چركە. لە چركەی بیست و نۆدا تەواو چووە نێو خەیاڵەكەوە 
و توانی بەســەركەوتووانە بڕیار بدات كە بەڵێ ئەمە پێوانەیەكی دروست 
و تەواوە! لەچركەی بیست و هەشتدا، چەندین ئەكشنی سەرەتای ژیانی 
بەســەر كــردەوە و تام و بــۆی رابــردووی هێنایەوە زەینــی. لەچركەی 

بیســت و حەوتدا یەكەم ریشتاشــین و لێدانی قۆلۆنیاكەی بیر كەوتەوە، 
چاوەكانی پێ لەســەر گڵۆپەكە گواســتەوە و ســەیرێكی ئاوێنەكەی نێو 
ماشــێنەكەی كرد و دەســتێكی بەڕیشــە ســپییەكەی داهێنا. لەچركەی 
بیســت و شــەش دا، یەكــەم هەســتكردن بە چركە ســاتی ئــازادی بیر 
كەوتــەوە، كــە خــۆی ئاخنیە هەمــوو ژیانیــەوەو نەیهێڵا هیــچ چێژێك 
لەژیانــی لاوێتیــدا ببینێ. نیوەی ژیانی لێ بەهەدەر بدات و لەهەموو ئەو 
چێژانــەی كــە هاوتەمەنەكانی لەژیان دەیان چێشــت ئەو لێیان بێ بەش 
بێ. ئازادییەك لەپێناو یەكســانی و بەیەكەوە ژیان. ئەوا دیســان چەند 
ســاڵێكی تــری لێ قــۆرخ كردو بێ ئاگای كردەوە، چركە ژمێرەكە ســاڵ 

ژمێرەكەی لێكرد بە نۆزدە. 
لەچركــەی هەژدە، یەكــەم ماچی بیركەوتەوە لەتەمەنی هەژدە ســاڵیدا، 
ئــەو مانگە شــەوەی هاتــەوە بیر، كە پڕشــنگی چاو و پڕشــنگی مانگ 
لەســەر رووخساری مانگەكەی بەردەمی، لێوە لەرزەی بەدوو رۆحی نوقم 
لە ئەوین و پڕ لەتەوژمی لاوێتی كردبوو. بەڵێ، ئەو ماچەی كە بۆ ئەبەد 
دووبــارە نەبــووەوە.  وەكــو منداڵێكی ســەرما بردە بەپەلــە بوو بۆ ناو 

باوەشــی دایكی، چركەكانی لە ساڵ درێژتر بوون. 
لەچركەی نۆهەم بوو، كە بۆنی مێخەكی مل و باوەشی دایكی سەراسیمەی 
كــرد. هەرچەنــد دەیكرد لەو جیهانەدا شــتێك نەبوو چێژی مانەوەی پێ 
ببەخشــێ، كەســێك نەبوو چاوەڕوانــی بكات. دوا بــزە و زەردەخەنەی 
باوكی هاتەوە بیر، كاتێ لەســەرە مەرگدا بۆ باوەشــی ئاسمان پێكەنی. 
ئێســتا زانــی، ئەو بزە بەپێزەی باوكی چەنــد مانا بەخش و چەند نزیك 
لەرۆحەوە هەڵقوڵابوو.  كە گڵۆپە سەوزەكە داگیرسا. دەنگی هۆڕینەكانی 

دەوروبەری، شــەقامەكەیان پڕكرد لەدەنگ و سەدا و ژاوەژاو.
بــەڵام خۆش بەختانە ئەو گوێی لەهیچ دەنگێك نەدەبوو. 

مانگی یانزەی 2017 ـ هەولێر

دەمێك بوو هەستی بەوە كردبوو، نە منداڵەكان لە یارییەكانیاندا هاوەڵی 
دەكەن، نە پیاوانیش لە دانیشــتنەكاندا قەبولی دەكەن و دەیدوێنن.

 وەك هەمــوو هەرزەكارێــك لە بۆشــایی نێو بازنە داخراوەكەیدا ســوڕی 
دەخوارد. 

كە ســەیری ئاوێنەی دەكرد، ســەری ســوڕ دەما، لەگەورەبوونی لووتی، 
لەدەرپۆقیوی قوڕقوڕاگەی. كە گوێبیستی دەنگی خۆی دەبوو بیری ئەو 
دەنگە ناسكە خنكاوەی بەر لەچەند مانگێك دەكرد، لەنێو نێربوونی ئەو 

دەنگەی ئێستایدا. 
هەســتی بەگۆڕانــی بۆنی جەســتەی خۆی دەكرد، لە سەرشــۆریندا، كە 
بەرووتی لەخۆی دەڕوانی، وای هەســت دەكرد، هەموو هێز و گوڕوتینی 
جەســتەی لەخالێكەوە گەشــەی كــردووەو كۆبۆتەوە كــە دەبێتە چەقی 

لاشــە، ئەو ئەندامە هەمیشــە بەگوڕوتینەی كە هەرگیــز لەمەوپێش بەم 
نەیبینیوە.  شێوەیە 

نەیدەزانی سروشــتی هەموو كەس وەهایە، وایدەزانی كەســێكی تایبەتە. 
تەنیا ئەو، بەدەر لەشــێوەی سروشتی فســیۆلۆژی جەستەی گەشەیەكی 

ناسروشتی كردووە. 
ئەقڵ و هۆش و گەشــەی لەو شــوێنەدا كۆبۆتەوە، هەستی بەبۆشاییەكی 
گەورە دەكرد لە ژیانیدا، بەدوای پڕكردنەوەی ئەو بۆشــاییە دەتلایەوە. 
وەك نێرییەك لە شاخ و بەندەنان دا بەدوای بازی سەركێشی و لاساری 

كردن، لەگەڵ سروشتدا هەنگاوی دەنا. 
تامەزرۆییەكی بێســنوور، خەیاڵ و بیری داپۆشــیبوو، هەمیشە خەوی بە 

رەنگی سوورەوە دەبینی. 
ســەرەتای پاییز بوو، ئاســمان تیشــكی خــۆری لە نێو هــەورە رەش و 
پڕەكانی مەلاس دابوو، بە شــنەبایەكی پێش باران، خەریكی بەخشــینی 

مژدەی هاتنی باران بوو، بەزەوی تێنووی ببەخشــێ. 
وردە وردە پــڕژەی بــاران دەهــات و بایەكــی بەهێزتــر هەڵــی دەكــرد، 

سروشــتی چاوەڕوانی بۆنە خۆشەكەی دوای بارانەكە بوو. 
لەو ســاتە وەختە دەگەڕایەوە ماڵەوە، لەبەر گوڕوتینی تەوژمی بایەكە، 
كە سەری لە بارانەكە شێواندبوو وەك گێژەلووكە دەیخستە سەر زەوی، 
بە ئاســتەم سەری پێ بەرز دەكرایەوە. چاوەكانی نیمچە كراوە و نیمچە 

نووقاو بوون.
حریتــە و قیژەی تێكەڵی كچەكە ســەری پێ هەڵبــڕی. بینی، مەنیژۆپە 
رەشەكەی بەر كچەكە، لەخۆشی باو و باران خەریكە باڵدەگرێ، ئەویش 
لەتــاو قژی بەربڵاوی بەوە راناگا مەنیژۆپەكەی بــە پەنجە بلوورییەكانی 

هێور بكاتەوە.
 ئەو چەند چركەیە بوو بە بەنج و خەوی دووساڵەی داهاتووی تەمەنی. 
بۆ ئەوەی هەموو تاسەو حەزە خنكاوەكانی ناخی بەم دیمەنە ئەفسانەییە 

خاڵی بكاتەوە. 
مەنیــژۆپ وا بــەرز ببووەوە و هەڵدەســووڕا، دەتگوت لەســەماكارییەكی 
لێزانەوە، لەناوازەترین تەختی شانۆی سێرك و سەماكارییە جیهانییەكاندا 

هەڵدەسووڕێ. 
یەكەم شوێنی كە بینی، مایۆیەكی سووری ئاڵی چوار دەور نەخشێندراو 
بەگــوڵ لەرەنگی خــۆی، بەژیانی دیمەنی ئــاوای نەبینیبوو، چۆن دەبێ 

پێست هێندە سپی بێ!!
ئــەو ســمتە شــەڕ خــوازە، بــۆ لەقەفــەزی مایۆكــەدا نەحەجمــاون، وا 

دەرپەڕیوون بۆ دەرەوە!!
كاتــێ ســەیری خوارتری كرد، زیاتر شاگەشــكە بوو پێیــەوە. رانەكانی 
بینی. وای بۆچوو، ئەو ســمتە هی ئەو جووتە رانە نییە. بەڵكە پێیەوە 
لكێنــدراوە. هــەم لەبەر پانی و هەم لەبــەر دەرپەڕیویان لەمایۆكەدا زۆر 

گەورەترن، ناشــێ لەسەر ئەم جووتە رانە بووەستن. 
نەیدەزانی ســەیری كوێی بكات، لەژێر ســمتەكانەوە تا چۆكەكان لەوێوە 

بۆ بەلەكە لەقەند چووەكانی و بۆ دووبارە ســەركەوتنەوە. 
ئەو لەتاو تێكهەڵقژانی قژی، خۆی دەســوڕاندەوە، ئەویش لەتاو هەڵپژان 
و ورد و خاشبوونی هەوەسی، حەزی لە هاواركردن بوو، بێ ئەوەی ئاگای 
لەخۆی بێ، قووتووی ئالاتە هەندەســەكەی نێو لەپی وردو خاشكردووە. 
هەڵدەسوڕا. مایۆ ســوورەكەی بەچەشنێك هاتە بەرچاو، وایدەزانی بۆی 

پێدەكەنێ. 

پارچەیەكی تورتی خورتی ســێ گۆشەیی، لەنێوان رانەكانیدا.
 هەر لەدۆشاوی رژاو دەچوو لەنێو بەفردا. ئەسەف بایەكە ئارام بووەوە 

و پەردە رەشــەكەی مەنیژۆپ شانۆی داخست. 

مانگی دوانزەی 2017 ـ هەولێر

چەنــد رۆژێــك بــوو ســپێدە كــە هەڵدەســتام، لەبالكۆنــی هوتێلەكــە 
دادەنیشــتم. بەدەم خواردنــەوەی كوپێك قاوەوە، ســەیری دیمەنەكانی 
دەســتپێكی ژیانی ڕۆژانەى شــارەكەم دەكرد. وەك هەمیشە دیمەنەكانی 

دووبارە بوون. 

بایسكیلەكە، پیرەپیاوە سیدارە بەسەرەكە لێی دەخوڕی. پاسەكان یەك 
لە دوای یەك لەوێستگەكە دەوەستان.

 خەڵكەكــە وردە وردە ســەردەكەوتن، هەریــەك بۆ شــوێنی كاری خۆی 
گوزەری دەكرد. 

رۆژنامــە فرۆشــەكە، كۆمەڵە رۆژنامەكەی بە باوەشــیەوە نووســاندبوو، 
بەمەچــەك و دەســتی چەپییــەوە گرتبــووی، وەكــو دایكێكــی خاوەن 
كۆرپەیەكــی شــیرەخۆرەم دەهاتــە بەرچاو، لام وابــوو، هەواڵەكانی نێو 

رۆژنامەكە هێور دەكاتەوە. 
گەنجەكە لەدووكانی جلفرۆشییەكەی، شووشەكانی دەسڕیەوە، جار جارە 
لێیان دوور دەكەوتەوە، لەدوای تێڕامان و بینینی شــوێنە لەكەدارەكان، 

دەستی بەكارەكەی دەكردەوە.
 حەشیشخۆرەكە، لەســەر كورسییە كۆنكریتییەكەی نێو پاركەكە بەئاگا 
دەهــات، دوای كەمێــك خۆ لێككێشــانەوە، ســەیرێكی دەوروبەری خۆی 
دەكرد و دەڕۆیشــت، بەدوای بەشــە حەشیشــی رۆژانەكەی سەرگەردان 

دەبوو، دەبوایە مشووری بخوات. 
پیرێژنەكــە، توولــە ســەگەكەی بــەدوای خۆیدا پەتك كردبــوو خەریكی 

وەرزشەكەی بەیانیانی بوو. 
ماتۆڕســیكلەكان لــە پێشــی پێشــەوەی مارسیدســە رەشــە شووشــە 
رەشــەكەدا بەشێنەیی دەڕۆیشــتن، گەر جووڵەی ئاڵا بچكۆلانەكانی سەر 
ماتۆڕســیكلەكان نەبوایــە، ســوێندت دەخــوارد ئەوانە یــەك پارچەن و 
بەیەكــەوە نووســاون، وەهات وێنا دەكرد، تابلۆیەك بن بەشــەقامەكەوە 

نووساون و شەقامەكە دەڕوات. 
كتێبفرۆشــەكە، پێــش هەمــوو دووكانەكانی تری دەوروبــەری، دەرگای 

دوكانەكەی واڵا دەكرد. 
وەكــو رۆژانــی تر لەســەر كورســییەكەی دانیشــتبوو، كتێبێكــی لەنێو 
دەســتەكانی دابــوو. خەریكی خوێندنەوە بــوو. دوو رۆژ لەمەوبەر چووم 
بــۆ لای، كەمێــك لەلای مامــەوە. كورتــە گفتوگۆیەكمان لەگــەڵ یەكتر 

ئەنجامدا. 
چەند خەسڵەتێكم لێ وەرگرت..

دەربــارەی خوێندنــەوە، گوتــی: من كردوومــە بە ئــەرك، رۆژانە لەچل 
بــۆ پەنجــا لاپەڕە بخوێنمەوە، كە ســاڵانە دەكاتە نزیكەی ســەد كتێب، 
نزیكــەی دوو ملیۆن وشــە، ئەگەر لەســەدا یەكی زانیارییــەكان نوێ بێ 

لام، هێشــتا دەكاتە بارتەقای كتێبێكی تەواو لەنوێخوازی و ژیانكردنێكی 
دروســت، بۆ ئەوەی ئەگەر ســودێكیش بەكۆمەڵگایەكــەم نەگەیەنم هەر 

زیانم بۆی نەبێ، ئەمەش خۆی لەخۆیدا شۆڕشــێكە. 
مــن وەكو هەنگویــن دەڕوانمە پەرتووكەكانم، شــەمێیەكەی هەڵدەگرم و 

هەڵدەمژم.  شیلەكەشیان 
پاككەرەوەی ژوورەكانی هوتێلەكەم بینی..

 لە دواوەی ماتۆڕســیكلەكە دابەزی، وەك رۆژانی تر، لەگەڵ شــوفێرەكە 
ماچێكیــان لەلێوی یەكتر كردو شــوفێرەكە، بەكەیــف و زەوقەوە، وەك 
هەڵفڕیــن بەچەنــد خولەكێك لەچــاو ون بوو، ئەویش لەدوای رۆیشــتنی 

مەعشوقەكەی هاتە نێو هوتێلەكە. 

***

یەكســانییەكی ســەیرم لەژیان بینی، لەهەڵمژینی هەناســەی مرۆڤەكان، 
هەموومان پڕ بە ســییەكانمان هەناسە هەڵدەمژین..

دەخەوین و خەون دەبینین..
خۆراك دەخۆین..
پۆشاك دەپۆشین.

لەدایك دەبین..
دەمرین..

پیاوەكەی نێو مارسیدســە رەشــەكە، هەمان كێشــەی حەشیشخۆرەكەی 
نێــو پاركەكــەی هەیە، بەڵــێ هەموومان بەدوای بەشــە حەشیشــەكەی 

رۆژانەمان سەرگەردانین. 
پیرەژنەكەش بەو بەیانییە وەرزش دەكات بۆ ئەوەی پێنج و دوو رۆژێك 

زیاتر بژیت.

 ئەگەر ئەو ژەمە حەشیشــە نەبێت، ئەوا كچە جوانەكە لەماتۆڕسیكلەكە 
دانابەزێــت، چونكە بــاوەش و لێوی خۆشەویســتەكەی گەرم و گوڕتر و 
خۆشــترە، لەپاككردنەوە و رێكخستنەوەی سەرچەف و ژوورەكەی من. 

منیــش ئەمریكانۆیەكەی بەردەمم، وەكو وەرزشــی پیرێژنەكە، ژیانم لەلا 
شیرین دەكات..

بۆیە دەینۆشــم، ئێمە هەموومان ئالوودەین بە حەشیشی ژیان. 

2015 ـ ئەستەنبۆڵ

لەبەر ئاوێنەكە وەستابووم، بۆ ئەوەی ریشم بتاشم. دەبووایە بەجوانترین 
و شــیكترین شێوە خۆم پۆشتە بكەم و بچم بۆ هەڵبژاردن. 

هێشــتا خۆم بۆ یەكلا نەكرابــۆوە، دەنگ دەدەم بە كامە رەنگ. لەوڵاتی 
ئێمە دەبێ رەنگ هەڵبژێرین. حەزم دەكرد وەكو ئەو خەڵكە رەنگێك لە 

ڕەگی دەمارو ئێسقانەكانمدا چەسپێندرابێ. 
سروشــتم وەكو گوێرەكەو نەهەنگی دەریا بووایە هەموو رەنگێكم بەرەش 

و سپی بینیبایە. 
تەنها سوور نەبێ، وەكو كۆی خەڵك، جگە لەو رەنگە چۆتە نێو ئێسقان 

و دەمارەكانی، رەنگەكانی ترم بەرەش و ســپی بینیبایە. 
كەفی ریشتاشینم لە ریشم هەڵدەسووی، هێدی هێدی گۆرانیم دەچڕی. لە 
دووبارەبوونــەوەی كارەكەم راهاتووم، ئەگەر خەیاڵیشــم بەلایەكدا بڕوات 

پڕۆســەی كارەكەم بەسروشــتی دەڕوات. كاتێ دەزانم ریشــم تاشیووە و 
لێبوومەتەوە. 

مرۆڤ بوونەوەرێكی ســەیرە، لەگشــت كارێك رادێت، هەرچەندە كارەكە 
گران و ئەســتەمیش بێت، بیرم لەچەند كارێكی مەحاڵ دەكردەوە. بەڵام 

بۆ!!
پەڵــە خوێنێكم بینی لەســەر روومەتم، لەدوای ســڕینەوەی؛ مەحاڵەكان 

گەڕانەوە هزرم.
 بیــرم لەمرۆڤكــوژەكان دەكــردەوە، دەمگــوت لەوانەیــە وەكــو كارە 
ســاكارەكانی كــە دەیكەیــت، لای ئەوانیش بەهەمان شــێوەی كارەكەی 
خۆیان پێ ســاكار بێت!! بیرم لەكاتــی خەوتنیان دەكردەوە دەبێ چۆن 

بخەون!؟ 
هەرخۆم وەڵامی خۆم دەدایەوە، دەمگوت ئەمەش پیشــەیەكە، هەروەك 
پزیشــكەكان پیشــەیان رزگاركردنی جەســتەی مرۆڤە لەمەرگ، بەهەمان 
شێوە مرۆڤكوژەكانیش، پیشەیان رزگاركردنی رۆحە لەجەستەی مرۆڤدا.
هەســتم بەجیــاوازی كــرد لــە رووخســارمدا، لەگــەڵ جارانی پێشــوو. 

لەهەوەڵەوە گوتم: هیچ نییە، خۆم گومان بۆخۆم دروســت دەكەم.
 بــەڵام كــە لەئاوێنەكــە وورد دەبوومــەوە گومانەكانــم رووە و راســتی 

دەچوون. 
من هەر چۆنێكی دەستم، یان سەرم یان چاوەكانم دەجووڵاند ئاوێنەكە، 

یــا چاكتر بڵێم، منی ناو ئاوێنەكە وەكو من رەفتاری نەدەكرد.
 چەنــد جــارێ تاقیم كردەوە، بەهەمان شــێوە دەســتم بەرز دەكردەوە، 
كەچی لە ئاوێنەكە دەستم بەرز نەدەبووەوە، رووم وەردەگێڕا، ئەو رووی 

وەرنەدەگێڕا!!!

چاوەكانم داخست..
زۆر شــڵەژام، ترســێك دایگرتم، پێم وابێ تاكو ئەو ساتە هەرگیز هێندە 

نەترسابم.
 هەستم بەخێرایی لێدانی ترپەكانی دڵم دەكرد خەریك بوو لەو قەفەسە 
تۆكمەیــە راكاتــە دەرەوە، قورگم وشــك هــەڵات، هەســتم بەگەرمییەك 

دەكرد لە رووخسارمدا. 
چەند چنگە ئاوێكم بە رووخســارم داكرد و قومێكم بۆ زارم برد، دەم و 

زارم تەڕ كردەوە و دەمویســت هێور ببمەوە.
دووبــارە لەچاوەكانــم رامــام. لەچەنــد چركەیــەك زیاتــر نەمدەتوانــی 
ســەیری گلێنەكانــی ئاوێنەكە بكــەم. گیانم دەكەوتە لــەرزە، مەكینەی 
ریش تاشــینەكەم لەدەســت كەوتە خوارەوە بۆ نێو دەستشۆرەكە. هێزو 

گوڕوتینم دا بەخۆم و گوتم: 
- هەڵبژاردنە.

بــێ هیچ وەڵامێك، دیســان چاوەكانــم داگرتەوە، ئاوێكــی ترم بەدەم و 
چاوم داكرد، دووبارە ســەیرم كردەوە و گوتم: 

- دەنــگ بدەم بە كامە رەنگ؟! كامیانت پێ چاكترە؟!
هیچ وەڵامێكی نەبوو.

 بەناچــاری تا هێزم تێدا بوو هاوارم كرد و گوتم:
- قســەیەك بكە، دەنگ بدەم بەكێ. كام رەنگ؟!

چاوەكانم لە چاوەكانی بڕی. هەموو گیانم دەســتی كرد بەلەرزین.
هەتــا هێــزی تێدابوو شــەقەزللەیەكی ســرەواندە روومەتی لای راســتم، 

گوێچكەم لەگەڵی زرینگایەوە، گوتی: 
- دەنگ دەدەی؟!

- نەخێر
لــەو رۆژەوە بەڵێنــم بەهەمــوو رەنگەكانــدا چیتــر پەنجەی شــایەتمانم 
نەخەمە نێو مــۆری دەنگدان، تا ئەوكاتەی رەنگ هەڵبژێردرێت لەجیاتی 

مرۆڤەكان.

2014 ـ هەولێر

تابلۆكانی قاوەخانە بەلاشەكە

ـ فەرمــوو كاكە دابەزە ئێرە هەوە. )پارەكەیم دایێ و سوپاســیم كرد.( 
بــەرەو ئەپارتمانەكــە هەنگاوم نــا. چوومە ژوورەوە بۆ نێو پرســگەكە، 
وەك هەموو دامودەزگاكانی تر دەبووایە لە نۆرە بوەســتی بۆ پشــكنین 
و وەرگرتنــی بــاج و پرســیارە بــێ ماناكانــی تری وەك. بــۆلای كێ؟. 

مۆبایلەکەت بێ دەنگ بكە؟!
هەموو ئەو رۆتینە پڕ لەســەر ئێشــە و ناپێویستانەی كە رۆژانە دووبارە 

دەبنەوە، منیش لەنۆرەكەی خۆم وەستام. 
لەم جۆرە نۆرەیە، دەبێت تەنها چاو لە دەوروبەر بگێڕیت، لەبەر ئەوەی 
لەچەند چركەیەكدا، هەنگاوێك دەچیتە پێشــەوە، بۆیە كەلكی خەیاڵاتت 
نییە. ســەیری پەنجەرەكەم دەكرد، كە بەســەر شــەقامە سەرەكییەكەی 
دەڕوانی، پێش كەمێك خۆم لێی دابەزی بووم، هەر ماشێن بوو دەوەستا 
و یــەك دووانێكــی لێ دادەبەزی. ماشــێنێكی مۆدێل بــاڵا گەنجێكی لێ 

دابەزی، قژی بەجۆرێك ئارایش كردبوو منداڵیم هاتەوە بیر كە لەترســی 
رشــك و ئەسپێ قژیان هەڵدەقاچی و پێى دەوترا قاقۆڵ. 

ماشــێنێكی تــر مۆدێــل زۆر كــۆن تەنها لە فیلمــە كۆنــەكان بینیبووم، 
گەنجێكــی لێ دابــەزی مۆدێلی جل و بەرگی بۆ هەمان زەمانی ماشــێنە 
كۆنەكە دەگەڕایەوە. ئەوەی ســەرنجی راكێشــام، هەر جۆرە ماشــێنێك 
لەكامــە ســەردەم بوو، خەڵكەكــەی لێی دادەبەزی هی هەمان ســەردەم 
بــوو. پەیتونێك وەســتا، كچێكی شــەبقە لەســەری ناســكی باڵا بەرزی 
لێدابــەزی، بەكراســێكی ســپی بووكەڵانەی زۆر نایاب، دەستەســڕەكەی 
دەســتی لەمابەینی دوو پەنجەیدا، دەتگوت ئەم دەستەســڕە سورەی بە 
پەنجەكانەوە نووســاوە لەگەڵ روخســارە جوانەكە و كراســە كلۆشەكەی 
زۆر گونجــاو بــوو، ئەویــش دەهــات بــۆ ژوورەوە، پێش ئــەوەی بگاتە 

پرســگەكە نۆرەی من هات. نەمتوانی چیتر ئاوڕ بدەمەوە. 
- بۆ كوێ دەچیت؟
- دەچمە ژوورەوە

- دەزانــم دەچییە ژوورەوە، بۆ لای كێ؟!
- كەســێكی دیاریكــراوم نییــە، بــەڵام هەندێــك پرســیارم هەیــە بۆیە 
لەبەڕێزتان داواكارم و دەمەوێ بەكەســێكم ئاشنا بكەیت بتوانێت وەڵامی 

پرسیارەكانم بداتەوە. 
- ژووری سەدو پێنج!

- سوپاس.
چوومە ژوورەوە، گەیشتمە رێڕەوێك، وەكو ناو لەپی دەستی مرۆڤ وابوو، 
چونكــە لەســەری رێڕەوەكە دەبوو بــە پێنج رێڕەو، لەهــەر رێڕەوێكیش 
چەند ژوورێك هەبوو. سەرم بەچەندین ژوور داگرت، لەدوای دوو كاتژمێر 
لەگەڕان بەدوای ژووری ســەدو پێنج دا، ســەیرم كرد لە هەمان شــوێن 
بووم كە لێوەی هاتبوومە ژوورەوە. ماندوو و شــەكەت ببووم، لەدەســتە 

چەپی رێڕەوەكە، نزیك لەپرسگە، قاوەخانەیەك هەبوو، چوومە ژوورەوە 
كەسی لێ نەبوو. قاوەدانێك دانرابوو، زانیم كە دەبێ خۆت قاوە بۆخۆت 
تێبكەیت. بەدەم قاوە خواردنەوە ســەیری دیــواری قاوەخانەكەم دەكرد 
چەند تابلۆیەك هەڵواســرابوو. هەر لەیەكەم تابلۆوە سەرنجی راكێشام و 
پەلكێشی كردم بۆ لای خۆی، لەژێر هەر تابلۆیەكیش نووسینێك هەبوو، 

لەژێر نووسینەكەشــدا نووسرابوو )وتەی ئەمڕۆ(. 
- تابلۆی یەكەم:

نیچە، بەسمێڵێكی گەورە و گڤ و چاوێكی كز، پەڕۆكێكی بەنێوچەوانیەوە 
بەســترابوو. لەژێرەوەشــی نووســرابوو. ئەمــڕۆ ژانە ســەرەكەم چاكترە 

لەدوێنێ.
- تابلۆی دووەم:

كامــۆ، دەمــی ببــوو بەكەوانێك و زمانــی وەكو تیرێــك لەكەوانی دەمی 
هاتبــووە دەرەوە، ســەری زمانــی چەپكێك گوڵی نێرگــزی پێوەبوو. لە 
)وتەی ئەمڕۆ(یدا نووســرابوو؛ بوو بەشەســت و چوار ســاڵ هێشــتا لە 

وشەی یاخی نەگەیشتوون؟!
- تابلۆی سێیەم:

نەسین، قا..قا. پێدەكەنی و دوكەڵێك لەدەمی دەردەچوو بۆنی سووتانی 
جگەری لێوە دەهات. لە )وتەی ئەمڕۆ(یدا هیچ نەنووســرابوو.

- تابلۆی چوارەم:
ماركس، پەنجەكانی لەنێو ریشە پڕو بۆزەكەیدا نوقم كردبوو. لە )ووتەی 

ئەمڕۆ(یدا نووسرابوو
ئەمڕۆ ســەندەویچێكی زیادەم بۆ بهێنن )ئادەم سمیت( میوانمە.

- تابلۆی پێنجەم:
ئەنیشــتاین، خــۆی و قژە بژەكەی و ســیما خەندەدارەكەی، بەدەســتی 

راســتی سڵاوێكی كردبوو لە )وتەی ئەمڕۆ(یدا نووسرابوو.

ئازیزان، دوو هەزارو شــەش ســەدو ســی و دوو، ئەنجامی پرسیارەكەی 
دووبەیانیمە. 

- تابلۆی شەشەم:
خەیام، دەفری شــەڕابی بەدەســتەوە بوو، ئەوەی لام سەیر بوو، یەكەم 
جــار بــوو ببینم خەیــام پێ بكەنێ لــە )ووتەی ئەمڕۆ(یدا نووســرابوو، 

ئاشنایان. بەسەلامەتی 
- تابلۆی حەوتەم: 

ســوكرات، ســەیری خۆر ئاوابوونی دەكرد، خەڵكێكــی زۆری لەبەرامبەر 
وەســتابوو، هەموویــان پشــتیان لەخۆر ئاوابــوون كردبــوو. لە )وتەی 

ئەمڕۆ(یدا نووسرابوو:
خەڵكینــە زۆری لــێ مەترســن ئەویش چێژێكی خــۆی هەیە. )لام وابوو 

مەبەستی مردن بوو(
- تابلۆی هەشتەم:

لیۆنــاردۆ داڤینچــی، بەروویێكی گەش و ســیمایەكی بەشــەوق دەتگوت 
هەرگیز نە رۆژێك لەرۆژان برســی بووە نە ئاشــق. لە )وتەی ئەمڕۆ(یدا 

نووسرابوو:
ســاڵی ئایندە جادووی وێنەكەی مۆنالیزاتان بۆ بەیان دەكەم. 

- تابلۆی نۆیەم:
گاندی، خەریكی چنینی پۆشاكی بوو، لای چەپی چاویلكەكەی بەلاستیك 

لەگوێچكەی بەســتابۆوە. لە )وتەی ئەمڕۆ(یدا نووسرابوو. 
ئەمــڕۆ خواردنم بۆ مەهێنن، پارچەیەك لە كولێرەكەی دوێنێم ماوەتەوە. 

- تابلۆی دەیەم:
ئەمەیان لە هەموو تابلۆكانی تر زیاتر ســەرنجی منی راكێشــا و پێم وایە 
لای تــۆش وادەبێ. ئیمامی شــافعی و ئیمامی ئەحمەد بەجلی وەرزشــی 

مشــتەكۆڵەی بۆكسێنەوە. لە )وتەی ئەمڕۆ(یدا نووسرابوو

مژدە. مژدە. بەیانی یاری كۆتایی بۆكسێنە لەنێوان ئەم دوو زاتەدا، گەر 
دەتەوێت راســتەوخۆ بەشدار بیت لەسەیركردنی یارییەكە، بۆكڕینی بلیت 

پەیوەنــدی بەم ژمارە تەلەفۆنانەی خوارەوە بكە.
بەدەســت خۆم نەبوو، هێندە تامەزرۆی بینینی ئەم یارییە بووم، زەنگم 
بــۆ یەكــێ لە ژمارە تەلەفۆنــەكان لێدا. داوای كڕینــی بلیتم كرد. گوتی 
ببــوورە بەداخــەوە بلیت نەماوە، گەر پەیوەنــدی بەیەكێ لە بریكارەكان 
بكەیــت. كۆمەڵێــك كۆمپانیا كۆی بلیتەكانیان كــڕی، بوون بە بریكاری 

سەرەكی، ئەمەش ناوەكانیانە. 
خەواریج گرووپ، سەلەفی هۆڵدینگ، مەدخەلی كۆ، محەمەد عەبدولوەهاب 
و هاوبەشــەكانی. هێشتا ناوەكان تەواو نەببوو، خەریك بوو حەفتاو دوو 
كۆمپانیام بۆ بژمێرێ، كەچی پەیوەندییەكەم پچرا بەهۆی نەمانی یەكە، 

هەرواشــە، لەكاتی زۆر پێویست بالانسی مۆبایل خەجاڵەتت دەكات. 
- تابلۆی یازدەهەم: 

ئەتــا تۆرك، لەســەر كورســییە ســەیرەكەی خــۆی دانیشــتبوو، كە لە 
كەللەســەری سوڵتانەكان دروســت كرابوو، زمانی یەكێك لە سوڵتانەكان 

بەشــێوەی مارێك لەملی ئەتاتۆرك ئاڵا بوو. 
لە )وتەی ئەمڕۆ(یدا نووســرابوو، خەریكە دەمخنێكنێ.

- تابلۆی دوازدەهەم:
رەزا شــا، خۆیی و جلە بەزێر داپۆشــراو و پۆشــتەكانی دەستی راستی 

بەرز كردبۆوە تا نزیك ئاســتی سینەی كردبووی بەمشتەكۆڵە.
لە )وتەی ئەمڕۆ(یدا نووســرابوو، كەس ماوە ماچی بكات؟!.

وتەكــە بــەرواری كۆنی لەســەر بوو، دیار بوو چل ســاڵ بوو، ئەم وتەیە 
دووبــارە دەبووەوە.ســەیری كوپــی قاوەكــەم كرد، دەمێك بــوو تەواوم 
كردبوو، كوپە خاڵییەكەم فڕێدایە شــوێنی دیاریكراو و كەوتمەوە گەڕان 
بەدوای ژووری سەد و پێنج. رێڕەو بەڕێڕەو بەدوای دا دەگەڕام، كەمێك 

ئاشــنای ژمارەكان ببووم، لەدوای گەڕانێكی زۆر گەیشــتمە بەر دەرگای 
ژووری ســەدو چــوار، كــەس لــە ژوورەوە نەبــوو تاكو لێی بپرســم كوا 
ژووری ســەدو پێنج. ناچار گەڕامەوە پرســگەكە، یەكێكی تر لەشــوێنی 
ئەو كەســە دانیشــتبوو كەمن پێشتر بینیبووم. لێم پرسی: بەڕێزم من لە 
بەیانییەوە لە ژووری سەدو پێنج دەگەڕێم كەچی نەمدۆزیەوە. تا ژووری 
ســەدو چواریش چووم بەڵام كەســی لێ نەبوو پرســیاری لێ بكەم، گەر 
ئاســانكاریم بــۆ بكەی سوپاســگوزار دەبم، گوتی بەڕێــزم ئەگەر تا دوو 

بەیانی تریش بەدوای ژووری ســەد و پێنج بگەڕێی نایدۆزیتەوە. 
- بۆ نایدۆزمەوە؟!!

- چونكــە ژووری ســەدو پێنجمــان نییە، دوا هەمین ژووری ئێمە ســەدو 
چوارە!! 

- ئــەدی ئەو برادەرە بۆ وای بەمن گوت؟!
- منیش هەروات پێدەڵێم.

- چیم پێ دەڵێی؟!
- دەڵێم بڕۆ بەدوای ژووری ســەدو پێنجدا بگەڕێ!

لەرقی ئەم ســوكایەتییە بەبێ هیچ قســەیەك لەپرســگە هاتمە دەرەوە، 
دەرگاكــەم بەتونــدی بــەدوای خۆمــدا راكێشــایەوە. زۆر بەخێرایــی لە 
ئەپارتمانەكە دوور كەوتمەوە. نووسراوی سەر ئەپارتمانەكەم خوێندەوە. 
)زانكــۆی ژیان( ئەو زانكۆیەی، لەكاتی تەواوكردنی وانەكانی، تێدەگەیت 
كە یەك ووشە فێر بوویت. ئەم وشەیەش )هیچ(. ئینجا زانیم پرسگەكە 

بۆ گوتی ژوری سەدو پێنج. 

2014 ـ هەولێر
لە رۆژنامەی هیچ بڵاوكرایەوە لە بەرواری )2016/12/1( ژمارە شــەش

لەپڕ دەنگی دەرگای حەوشــە هات، گوێم هەڵخســت تا دووبارە لە دەرگا 
درایەوە. 

بەم رۆژە پشــووە، لەم پێش نیوەڕۆیە، تەنها بیرم بۆ دوو ســێ دراوسێ 
چوو، دەنا مۆدێلی میوانی ناوەخت نەماوە، ترسام دووبارە كاك عەبدوڵڵا 
بێت بۆ گلەیی دەنگی موەلیدەی گەڕەك هاتبێتەوە، بیەوێ لەگەڵ خۆیم 

بباتەوە لای خاوەن موەلیدە.
 یاخــود كاكە هەورازی خۆشەویســت بێــت بەخۆیو منداڵــە ئاقڵەكانی. 
هەركاتێــك دێــن بــۆ ســەردانی كردنمــان، خەڵكەكــە وادەزانــێ مــاڵ 
دەگوازینەوە، چونكە ئاتاڵی لەســەر پاتاڵی نامێنێ. خوا بكا سەوزەخان 
نەبێــت!!! دووبــارە بە مۆدێلێكی قژ رەنگكــراو و ماركەی جلەكانی، دوو 

هەفتە شــەڕ لەماڵی ئێمە ناكوژێتەوە. 

دەڵێن ئەوەی لەمشــك بێ جەواڵ دڕە، كچە بچووكەكەشــی وەك خۆی 
وایــە. قەڵــەم و دەفتەری دونیام بۆ كچەكەم كڕیــوە، كەچی هەر دەڵێ 

باوكە ئەوەی نازەی كچی پوورە ســەوزە چاكترە. 
بــۆ دەرگاكە چووم بیكەمەوە، وەك هەمیشــە ســەرپاكانم دیار نەبوون، 
جگە لەتاكێك. ناچار تاكێكی سەرپای خۆم و تاكێكیش سەرپای دایكی 

مناڵەكانم خســتە سەرپێ و بەرەو دەرگاكە چووم كردمەوە!.
ســەرەتا وامزانی بەرامبەر ئاوێنە وەســتاوم، ســەیرێكی دەوروبەرم كرد، 
سەیرێكی سەرپایەكانی خۆم كرد، كەچی ئەوەی لەبەرامبەرم وەستابوو، 
جوتــێ پێــڵاوی رەشــی لەپێدابــوو. دڵنیا بــووم كە من نیم لــەدەرەوە 
وەستاوم، بەڵكو ئەوە منم كە دەرگاكەم كردۆتەوە و سەرپایەكی تاك و 

تاكی هەریەكە و لەجۆرێكم لەپێدایە. 
- فەرموو قوربان؟!

- خاوەن فەرمووبی. ه ه ه زۆر شــڵەژاوی؟! شێوەی یەكتری دەكەین؟!
- بەڵێ هەر زۆریش!!!

- تازە ئەم جیرانەشتان هەروای پێوتم، ئەم خاتوونەی سەری كوچەكەش 
بەهەمان شێوە.

من لەگوێگرتن زیاتر هیچی ترم پێنەدەوترا هەر خۆی هاتەوە قســەكردن 
و پرسی:

- رۆژی چەند ژەم دەخۆی؟
- سێ

- چەند كاتژمێر دەخەوی؟!
- هەشت.

- هەشت و سێ دەكاتە چەند؟!
- یانزە

- هـ هـ هـ. رێك كاتژمێر یانزەی تەواویشــە 

گوتم جا ئەو شــتانەی تۆ دەیڵێی چ پەیوەندییەكیان بەیەكەوە هەیە؟! 
- هەوڵبدە لەســێ ژەم زیاتر نەخۆیت، گەر لە ســێ ژەم زیاترت خوارد 
هەوڵبــدە خــەوت كەمتر بكەیتــەوە، یان كە لەســێ ژەم كەمترت خوارد 
هەوڵبــدە زیاتــر بخەویت، باشــیرازەی ژمارەكانت تێــك نەچێت، كامەت 

زیادكــرد ئــەوی تر كەم بكە، كامەت كەم كرد ئەویتر زیاتر بكە. 
قســەكانم پێی بڕی و بەدەنگێكی زبرو توڕە گوتم:

 ئێستا چیت دەوێت؟! 
- بەهــەر حاڵ، وادیارە توانای گوێگرتنی زیاتری ئامۆژگارییەكانت نییە.
دەستێكی بەدەم و لووتی خۆی داهێناو چاوەكانی لەگەڵ چووقاند وەك 

ئەوەی پژمینی بێت و نەشــتوانێت بپژمێ، گوتی: 
بــڕۆ لــەژوورەوە لەنێــو چاكێتــە چوكلێتییەكەت لە جزدانە ســوورەكە، 
لەتەنیشــت مۆڵەتی شوفێرییە بەسەرچووەكەت، یانزە دەهەزاری سەوزی 

جوانم بۆ بهێنە. 
- جا تۆ چوزانی من جزدانی ســورم هەیەو مۆڵەتم بەســەر چووە..

- چۆن نایزانم!! هـ هـ هـ ئەدی من حكومەتی تۆ نیم؟! هـ هـ هـ ئەویش 
یانــزە دەرچوو. چل هەزاری رێك و جوانت لا دەمێنێ، هەوڵ بدە لەگەڵ 

منداڵەكانت بچیتە دەرەوە نۆشی بكەن.
- دەكرێ بپرســم، ئەو پارەیەی بەڕێزت باســی دەكەی پارەی كارەبایە، 
ئاوە، تەلەفۆنە، ئینتەرنێتە، ئاگركوژێنەوەیە، باجە، قیرتاوە، پاراســتنی 

ژینگەیە، كۆمەكە، ئۆكسجینە، سەرانەیە؟! 
قسەكانی پێ بڕیم و گوتی: 

- نابــرا نــا، وا ورد مەبــەرەوە، ئەمە پارەی خــەو بینینە، خەونی خۆت 
و منداڵەكانیشــت، بەخوا خۆت نــا، بەڵام منداڵەكانت خەوی وا دەبینن، 
باجەكەی زۆر قورســە، بەپارە چاك نابێ، بەڵام خودا وای كردووە ئێمە 

بەپارە خاو دەبینەوە.

دەنــا خەونی منداڵەكانت بەپارە پاك نابێتەوە. 
خودا كردی زەنگی كاتژمێرەكە بە ئاگای هێنام، نزای خێرم بۆ حكومەتی 

خۆمان كرد كە پارەی خەون و زۆر شــتی تریش وەرناگریت. 

2014 ـ هەولێر

خووم وا گرتووە، هەر جارێكی كارم لە بازاڕ هەبێ، لەدوای تەواو كردنی 
كارەكەم، دەچمە چایخانەیەك.

 لەدوای پشــووێكی كورت و خواردنەوەی چایەك، هەڵدەستم بۆ شوێنی 
مەبەست گوزەر دەكەم. 

وەكو جارانی پێشــوو، لە چایخانەكە دانیشــتم سڵاوم كرد، هێشتا داوای 
چــام نەكردبوو چایەكی لەبەر دەمم دانا و گوتی:

 بەخێربێی قوربان. 
دانانــی چا لــەو چایخانانە خۆی لەخۆیدا هونەرێكــە لەبەر ئەوەی جۆرە 
لەرزینێــك بەژێــر پیاڵەكــە دەكات تــا پیاڵەكــە لەســەر ژێــر پیاڵەكە 

دەوەســتێ، لەمۆسیقا سامناكەكانی سێرك دەچێ.
 چاكــەش، یــان زۆر زەردە و تا نێو قەدی شــەكرە، یاخود رەشــە و بە 

ئاســتەم شەكر لەنێو پیاڵەكەدا دەبینی. 



56

کە
شە

ەلا
ە ب

خان
وە

 قا
نى

کا
لۆ

تاب

هــەر پرســیارێكیش لەبارەی چایەكە لەچایەچییەكــە بكەیت، تەنها یەك 
وەڵام وەردەگــری و هیچی تر)چایەی تازەیــە قوربان، تازە دێمی داوە، 

لەویم بۆ هێناوی(. 
خۆشــی چایخانەكانــی نێو بازاڕ، لەگــەرەلاووژە و قەڵەباڵغیەكەی و لەو 

دەفــرە فافۆنانەیە كە ئاوی تێدا دەخورێتەوە.
ئەویــش تەنها لــە چایخانەكانی نێو بازاڕدا مــاوە. بەتایبەت لە هاویندا، 
ئاوی نێو دەفرە فافۆنەكان تام و بۆیەكی تایبەتی هەیە، ئارام و فێنكت 

دەكاتەوە. 

***

فڕێكم لەچایەكەی بەردەمم دا، پاكێتەكەم لەگیرفان دەرهێنا و جگەرەیەكم 
پێشــكەش بەو پیاوە كرد كە لەتەنیشــتی دانیشتم و بەخێرهاتنی كردم. 

- نافەرمووی؟!
- ئااای دەست خۆش.

جگەرەكەی داگیرساند و مژێكی بەهێزی لێدا، هێشتا لەلێوی نەكردبۆوە، 
بەددانەكانی جگەرەكەی راگرت و كەمێك دووكەڵی لە دەم هاتە دەرەوە، 

چاوێكی بۆ قووچاند و گوتی:
- یەكــەم جارە تۆ لەو چایەخانەیە دەبینم؟!

- بەڵــێ راســتە، من كەم دێم بــۆ ئێرە. چەند جارێــك هاتووم، وادیارە 
سوتفەی یەكتریمان نەكردووە. 

- بەڵێ وایە. منیش تەنها رۆژانی ســێ شــەممە دێم بۆ ئێرە.
ئاوڕی بەلای دەرگای دەرەوە دایەوە، خەریكی هەڵمژینی جگەرەكە بوو، 

هەستم كرد بەدوای پرسیاركردندا دەگەڕێت، وادیار بوو حەزی لەگفتوگۆ 
بێ، منیش بۆ بەردەوامی گفتوگۆكەمان، پرســیم؟

- وادیارە بەڕێزت سەرتاشخانەت هەیە؟!. 
ئەو بە هیچ شــێوەیەك لە سەرتاش و خاوەن سەرتاشخانە نەدەچوو!! 

بەڵام كە گوتی من تەنها رۆژانی سێ شەممە دێم بۆ ئێرە، ئەو پرسیارەم 
لا دروست بوو لەبەر ئەوەی تەنها سەرتاشخانەکان لەرۆژانی سێ شەممە 

پشوویانە. 
دەنا شــێوە و رووخســار و قژی وادیار بوو، نەك هەر ســەرتاش نییە، 

بەڵكو دوو مانگ دەبێ تەنها شانەیەكیشــی بەر قژی نەكەوتبێ.
 هــەر چەنــد لەرەنگی قــژی ورد ببایتــەوە، نەتدەتوانی بڕیــار بدەی لە 
بنچینەدا قژی چ رەنگێكە، یان بە كامەلا دایهێناوە، هێند تێك شێوابوو. 

مەتەڵێك بوو بۆخۆی. تەمەنیشــی بۆ ئەم كارە نەگونجاو بوو. 
هیچ وەڵامێكی نەبوو. 

لــە دڵــى خۆمدا گوتــم لەوانەیە گوێچكــە تووكنەكانی گــران بێت، بۆیە 
بەناخێری گیانم پرســیارەكەم بەدەنگی بەرز دووبارە كردەوە. 

- جەنابت سەرتاشخانەت هەیە؟!.
- لــەدوای تێڕامانێكــی پــڕ لــە تووڕەیی و بــەدوو چــاوە زەقەكانی ژێر 

زەڕەبینە ئەســتوورەكەی، بەدەنگێكی بەرزتر لە پێشووتر گوتی: 
- ئەم قژو رووخســارە، ئەم دەســت و پەنجە، ئەم تەمەنە لە سەرتاشى 
دەوەشــێتەوە؟!! یــان هەر بــۆ ئەوە هاتووی پەســتم بكــەی و دەمارم 

بگری؟
- داوای لێبووردن دەكەم، تۆ گوتت ســێ شــەممان دێم بۆ ئێرە، تەنها 

سەرتاشــخانەکان سێ شەممان پشوویانە بۆیە وام گوت.

- ناوی مەهێنە چیتر. بەداخەوە، من لەجیاتی قژتان، مێشــكتان ئارایش 
دەكەم، بەڵام مخابن قەدرم نازانن. 

لەدڵی خۆم زۆر پەشــیمان بوومەوە لەدڵ تەنگ كردنی.
بۆ راستكردنەوەی بارەكە گوتم: 

- بمبوورە دكتۆر گیان، زویرم كردی، خوا دەزانێ من مەبەستم دڵگرانی 
بەرێزتان نەبوو.

- دكتۆری چی!! تۆ بۆ واز لە من ناهێنی؟. بزانە ناشمكەیت بە پزیشكی 
جوانكاری، تا دەم و لووتی خۆتم پێ راســت بكەیتەوە؟!

- قوربــان، كــە دەڵێی من مێشــكی مرۆڤەكان ئارایش دەكــەم، وا هاتە 
مێشکم بەرێزتان دكتۆری یەكێ لە كۆلێژەكان بن، نەك پزیشك، لەوانەیە 

دكتۆرێكی شیكاری دەروونی بی. 
- بەڵــێ، هــەر ئەوەمان كەم بوو، بۆ شێتخانەیەكیشــم بــۆ ناكەیتەوە؟! 
مــن دەزانــم چ نەفرەتییەك تۆی رەوانەی لای من كــردووە، وازم لێبێنە 

باشە؟!
- باشە دكتۆر

لەگــەڵ ئەم )باشــە دكتۆر(ە یەكجــار هاروهاج بوو، غــەزەب و توڕەیی 
لێدەبــاری، ددانەكانی پێش دەمی بەدەنگ هاتن، ئەوەندە لیكەی لەدەم 
دەردەپەڕی، ئەوەندە وشــەی تێنەگەیشتم، ئەوەی لێحاڵی بووم ئەوەندە 

بوو كە گوتی:
- تۆ بە ئەنقەســت وادەكەیت، دەزانم بە قســەی چ ناڕەسەنێك هاتووی، 
تــا لە دین و مەزهەبانم ببەیتە دەرەوە، واشــت كــرد، زۆر جوانت پێكا، 
ئەو ســێ شەممەیەش وەكو سێ شــەممەی رابردووتان كرد، لەنووسینی 

وتارەكەم بێ بەشــتان كردم، سەت هەزاری ترتان لەكیس دام.

 ئــەو خەڵكــە زۆر ســەیرە وادەزانن رۆزی ئەوان دەخــۆم، زۆرە گۆڤارو 
رۆژنامــە زۆرە، بەم هەموو چەقە چەقــەی خۆمان ناتوانین پەڕاوەكانیان 
پــڕ بكەینەوە، خــوا خوای بابەتێكمانــە، بۆ ئەوەی بیكەین بە بنیشــتە 
شــینكەی ســەر زمانمان، وادەزانن وتارنوســین تەنها لەسەر هەڵبژاردن 
و لەكاتــی هەڵبژاردندایــە، دونیــا بنی نەهاتــووە، تەنها لەســەر كارەبا 
بنووســین زەخیرەی پێنج ســاڵی هەموو وتارنووســەكانە، با هەڵبژاردن 

بەكۆتایی بێ، دەیان و ســەدان بابەتی تر هەیە بینووسین، هەی...
قســەكانیم پێ بڕی، دەترســام زیاتر هەڵبچێ، جەڵتەیەك لێی بدا، یان 

پەلامــارم بدا، چونكە هەموو گیانی دەلەرزی، بۆیە گوتم: 
- خاڵۆ گیان، من نەمزانی وتارنووســی، كەســیش منی نەناردووە و هیچ 

00ئاگام لەو شــتانە نییە كە تۆ باسی دەكەی. 
- بەڵــێ، كابــرای تریــش هەروای گــوت، خۆ هێنــدە لەمێژ نییە، ســێ 
شــەممەی رابردوو بوو، تا قوڕو قەپۆزیشــم شكاند، ئینجا دانی بەوە نا، 

لەلایەن كێوە رەوانە كراوە، تا من وتارەكەم نەنووســم. 

تاســام، پێشــتر بەچاوێكــی تر ســەیری رۆژنامــە و گۆڤــار و وتارەكانم 
دەكــرد، وامدەزانــی زۆر جیاوازتــرن لــە ئێمــە، ئارامــی و مرۆڤایەتی و 
خۆشەویســتی لەپێنووســەكانیاندا دەتكێتەوە، ئیرەیی و بەشبەشــێن و 
پەتپەتێــن لە لای هەموو توێژێك هەیــە لای ئەوان نەبێت، كەچی ئەمڕۆ 

هەســت دەكەم، لەلای ئەوان سەر هەڵدەدات و بۆ لای ئێمە دێت. 

نەمدەزانی پێویســتیان بە نووســینە بۆ ســەر دڵیان، نــەك نێو دڵیان. 
چۆن دەبێ لە پێناو چەند رۆژێك بژێوی ژیانت، چەكەكەت بفرۆشــێت؟! 

ئاخر ئەم پێنووســە چەكی تۆیە، تۆ لە ســەنگەری ژیانی خۆت نیت بە 
تەنیا، كۆمەڵگایەك چاوی لە پاراســتنی سەنگەرەكەی تۆیە. 

لــەو رۆژەوە بڕیارمــدا چیتر گلەیی لەهاوســەرەكەم ناكەم، كە هەمیشــە 
شــەڕم بوو لەگەڵی لەســەر ئەوەی رۆژنامەكان دەكاتە ســفرەی خوانی 

ماڵەوە.

2014/10/10 ـ هەولێر

لەماڵ هاتمە دەرەوە. قەرەباڵغیەكی بێ ســنوورم بینی، بەهێواشی خۆم 
خزاندە نێو خەڵكەكە، بێ ئەوەی بزانم خۆ پیشــاندانە یان رێپێوانە. 

هیــچ كات ئەم دووانە لە وڵاتی ئێمەدا لەیەكتر جیا ناكرێنەوە.
بەهەمان شــێوەی شــین و شــایی، لەبەر ئەوەی، شــایی و بەختەوەری 
نیوەی كۆمەڵگا، شین و شەپۆڕی نیوەكەی ترە. چەندین جار بینیومانە 
لەســەر یــاری تۆپــی پێ لەنێوان ریال و بەرشــە دەبێتە رۆژی حەشــر. 
یــان لەكاتــی هەڵبژاردنەكان، لەشــەڕە پــەڕۆدا، ئەنجامەكەی هەرچی و 
چــۆن بــێ، تەقەی شــادومانی و شــایی و شــەڕی لەگەڵدایــە. دڕم بە 
خەڵكەكەدا تا گەیشــتمە لای پیرە پیاوێك و لەتەكی ئەودا دەســتم كرد 
بە رۆیشــتنێكی هێواشــی وەك هەموو خەڵكەكە. پیرە پیاوەكە ئاوڕێكی 

لێدامەوەو گوتی:
سڵاو. تۆش دێییت؟!

- بەڵێ، بەڵێ. چۆن نایەم!! ئەم رێپێوانە هێمنانە هی ئەوەیە بەشداری 
نەكەیت!!! 

- ترحێو. تەواومان كرد!!
لە وەڵامەكەی تێگەیشــتم هەڵەم كردووە، كە ئەمە رێپێوان نییە، بەڵكو 
خۆپیشــاندانە. ناهــەق نەبــووم، هەرگیز خۆپیشــاندانی هێنــدە هێمن و 
لەسەرەخۆم لەو وڵاتەی خۆمان نەبینیوە، تەنها لە )مسیرە( زەریفەكەی 
زەمانــی بەعــس بگرە تــا كۆكردنــەوە بەزۆرییەكانــی ئێســتا، تەنیا لە 
رێپێواندا ئارامی هەبووە. ئەو جۆرە خۆپیشاندانەم تەنیا لە شاشەی تی 

ڤی بینیوە لە وڵاتە ئەوروپاییەكان. 
- ببورە خاڵۆ، ئەم خۆپیشــاندانە ئارامە بەچی مەبەستێكە؟! 

- ویســت و حەز و چارەنووسی خۆت بەدەستی خۆت بنووسە. 
- بەراستی كارێكی پیرۆز و چاكە، خۆزگە زۆر زووتر ئەم بڕیارە لەخودی 

هەر تاكێكی ئەو كۆمەڵگایە بدرایە. 
لــەدوای كەمێــك بێدەنگــی هاتمــەوە گــۆو گوتــم، دەچینە بــەر دەمی 

پەرلەمان؟!
- گەمــژە، تــا ئێســتا پەرلەمــان توانیویەتــی مافــی چــارەی خــۆی 

بنووسێتەوە؟! 
ســەرۆكی پەرلەمان پێچكەی كورســییەكەی خۆی پێ پارێزراوە تا مافی 
تــۆ بپارێــزێ، دەڵێــی لە ئەســتێرەیەكی دیكەوە نازل بــووی، ئاگات لە 
دونیــا نییە!!!  لەوانەیە وا تێبگەیت تەنها ئێمەی مرۆڤ بەشــدارین لەم 

وانییە؟!! خۆپیشاندانە، 
- بەڵــێ بۆ كێی ترمان لەگەڵە؟!

- لەپێشی پێشەوەی خۆپیشاندانەكە ئاژەڵن، چۆلەكە و بلبل و كەناری، 
بریــكاری گژوگیــا و دار و درەختــن، هەنــگ لەجیاتــی خۆیــی و لەبری 
گــوڵ و گوڵزاریش هاتووە. چیتر زۆر بڵێیــی مەكە بیر لەداخوازییەكانت 

بكەرەوە. 
***

وام هاتــە بەرچــاو، لەهۆتێلێكــی پێنج ئەســتێرە دانیشــتووم، قەڵەم و 
كاغەزێكیــان لەبەر دەســت داناوم، چاوەڕوانی نووســینی داخوازییەكانم 
دەكەن، تاكو بیبەن بۆ پێشی پێشەوەی كاربەدەستان و ئەوانیش واژۆی 
خۆیــان لەســەر داخوازیەكانم دەكەن و بە بێ وەســتان دەچێتە خانەی 
جێبەجێكردن. بەیانی بە پۆســتێك ئەنجامی جێبەجێكردن و رەزامەندیم 
بــۆ دێتــە ماڵەوە.  لەدڵی خۆمدا كۆی دڵخــوازی خۆم خاڵبەند دەكرد و 
لەبن زمانەوە دەمگوتنەوە، باوەڕ بكە لە بەر داخوازی شــتی پڕوپووچ و 
لاوەكی، داخوازییە سەرەكیەكانم لەیاد كردبوو، لەپڕ خەڵكەكە لەشوێنی 

خۆیان وەستان. 
باعــە باعی رانە مــەڕەكان. خەیاڵەكەی پچڕانــدم دوای چەند هوتافێك. 

باع .. باع. باع. باع.
كــپ بوون و چیتریان نەگــوت. پیاوە پیرەكەی تەنیشــتم گوتی، بەخوا 

راست دەكەن. هەقی خۆیانە. 
- دەكرێ بۆم تەرجەمە بكەی، باســی چیان كرد؟!

- دەڵێن: ئێمە بەروبوومی شیرو ماستی خۆمان لێ ون بووە، لەنێو ئەو 
هەموو شــیر و ماستە ســاختەیەی كە بەناوی ئێمەوە، كڕین و فرۆشتنی 

پێوە دەكرێت. 
- هــەر ئاژەڵــە و هوتافی خۆی لێدا، گلەیی خۆی پێشــكەش كرد، بەڵام 
بەداخــەوە، كــەس نەبوو بــۆم تەرجەمە بكات، مامە پیــرە تەنها زمانی 

مەڕی دەزانی. 
لەدڵی خۆم گوتم:

 جا من حەزرەتی ســولەیمان لەكوێ پەیدا بكەم تا هەموو زمانەكانم بۆ 
تەرجەمە بكات، هەر خۆشم بیرم كردەوە گوتم: جا كێ دەڵێ حەزرەتی 

سولەیمان كوردی زانیوە؟!! 
گوێدرێــژەكان دەنگیان لێ نەهاتە دەرەوە، گوتیان:

خــودای گــەورە دەنگــی ئێمــەی پێناخۆشــە.  ئێمــە رەزامەندین، هیچ 
نییە.  كەموكوڕیمان 

تاكە جیاوازی نێوان ئێمەو هەموو گیاندارانی تر لەم خۆپیشــاندانە تەنها 
یەك شــت بوو؛ ئەوان گلەییان لەخودی خۆیان نەبوو، یەك دەنگ، یەك 
هەڵوێســت یــەك هوتــاف، هەرگیز هوتاف و دەنگی كەســیان، قســەی 
ئــەوی تری نەدەبــڕی و هاوار هاواری ئــەوی تریان خۆ پیشــاندانەكەی 

نەدەشێواند. بەداخەوە..
 كاتی نۆرەی ئێمە هات، لەبەر وشەی دووبارە.. دووبارە.. و گەڕەلاوژە 
و هــات و هــاوار هەرچــی ئاژەڵ بــوو ڕای كــرد، هەریەكــە و بەلایەكدا 
پەرتــەوازە بوو، بارەكــە لەو ئارامی و هێمنییەوە، بــوو بە تەقەكردن و 
راكەڕاكەیــەك، هــەر بابا بوو خۆی رزگار بكات، نەكەوێتە ژێر دەســت و 

پێی ئەوانی تر.
 مــن وا رامدەكــرد بۆ ئەوەی رزگارم بێت و نەكەومە ژێر دەســت و پێی 
خەڵك، پێم لەســەر ســەری زۆر خەڵك دانا، هەناســەم بەجۆرێك تەنگ 

ببوو، خەریك بوو دەخنكام.
 چەنــد هەنگاوێكم مابوو بەیەكجاری لەئاوەدانییەكە دەربچم، پیرەمێردی 
ئاخیــر شــەڕ لەدوامەوە بــەر زەوی كەوت، قاچی منی گرت و ســنگە و 
سنگ بەزەوی دادام، پێش ئەوەی خەڵك پێی بنێن بەسەر و گوێلاكمدا، 

راپەڕیــم لە خەوەكەم و بە ئاگا هاتمەوە.
 لەژیانم یەكەم جارم بوو بەكراســی )دشداشــە( ی شــۆڕی عەرەبییەوە 
بخــەوم، هەمــووی كــۆ ببــۆوە لــەلای ســنگ و هەوكم، خەریــك بوو بم 
خنكێنێ. لەو رۆژەوە سوێندم خوارد، چیتر بەم كراسە شۆڕەوە نەخەوم. 

2015/1/10 ـ هەولێر

دەفتەری كار

لــەو كۆگایەی كارت لێدەكرد، چەند هاوڕێیەك بوون. بارەكانتان بەكۆڵی 
یەكتــر دادەداو بەڕێك و رێزبەندكراوی، لەنێو ماشــێنە بار هەڵگرەكەتان 
دادەنا. كۆمەڵێكی تریش، لەگەڵ ئێوە، وەكو ئێوە رشــت و بەســەلیقە، 
هەمــان باری كە داتان دەنا بەكۆڵی خۆیان دادەدایەوە، دایان دەبەزاندە 

خــوارەوە، لەناو هەمان كۆگادا بەڕێزبەندی دایان دەنایەوە. 
تــا ئێوارە ئەمە كارتان بوو، بەشــەو لــەدوای تەوقەكردن و ماڵ ئاوایی، 
بــەرەو مــاڵ دەچوونــەوە، لای بەیانی بەهەمان شــێوە دەســتتان بەكار 

دەكردەوە. 
هەرچەنــدە رۆژی جارێــك، هاوڕێیەكتان ون دەبــوو، یەكێكی تر دەهاتە 
جێگەی ئەو، بەهەمان شــێوەی هاوڕێی كۆنەكەتان، هەمان هەڵسوكەوت 

و رەفتار و كاری لەگەڵ دەكردن. 
ئەوەیــە رێڕەوی ژیان، جگە لەوە چیترت بیر نایێت، یان دۆزەخیت، یان 

بەهەشتیت، ئارام بگرە. 
ئــەوە خوێندنــەوەی دەفتەری كار و هەڵســوكەوتتە، لەلایەن فریشــتەی 

مەرگەوە بۆت دەخوێندرێتەوە. 
جگــە لــەو مرۆڤانەی تێكەڵ بە سیاســەت بوون. ئــەوان دەفتەرەكانیان 

ناخوێندرێتەوە.  بەتۆ 

وانەی مێژوو

- رۆژتان باش
گیان باش، مامۆستای بەرێزو باش

ئەمــڕۆ بەرواری 2088/1/20، لەوانەی مێژوودا، باســی مێژووی باوانمان 
دەكەین.

- رۆڵەكانــم.. خوێنــدكارە شــیرینەكانم.. ئــەوەی ئێســتا ئێمــە پێــی 
ســەرقاڵین و كاری بۆ دەكەین هەوڵ و كۆششــی بــۆ دەدەین، ئامانج و 
خەباتێكی نەپســاوەی لەمێژینــەی باوانمانە، دەمانەوێ رێچكە و بنیادی 

خەباتەكەیان درێژە پێبدەین. 
بگەیــن بەو ئامانجە پیرۆزانەی كەوا دوو ســەدەیە، هەزاران شــەهیدمان 
لەپێنــاوی داوە. ئەویــش دامەزراندنی دەوڵەتێكی ســەربەخۆیە بۆ گەلە 

ستەمدیدەكەمان. 

ئــەوەی ئێمــە پەیڕەوی دەكەیــن، هەمان پەیــڕەو و پڕۆگرامــە، مۆركە 
بنچینــە پتەوەكانــی ئــەم دەوڵەتە، وەكــو رێژەی نەگــۆڕە، بەڵام چەند 

گۆرانكارییەكــی لاوەكی هەیە لەرێچكەی هەوڵەكانماندا گۆڕیومانە. 

یەكێ لە قوتابییەكان، پرسیار دەكات:

- مامۆســتا دەكرێ بزانین، ئەم گۆڕانكارییانە چین، كە بەســەر رێچكەی 
خەباتی ئێمەدا هاتووە؟!

- دەســت خــۆش بۆ پرســیارە پێویســتەكەت؛ ئەوەی كــەوا گۆڕانكاری 
بەســەردا هاتووە، لە دوو خاڵدا بۆتانی باس دەكەم. 

1( جاران وڵاتێكمان دەویست لەژێر ناوی وڵاتی كوردستان بنیاد بندرێت. 
ئەوەی ئێســتا دەمانــەوێ لەژێر ناوی )كوردلاند( وڵاتێــك بنیاد بنێین. 
لەبــەر ئەوەی مێژوو ســێ ســەدە و بەڵكــو زیاتریش هــەر مەملەكەت و 

وڵاتێكی )ســتان(ی بەدوا دابێت، مرۆڤكوژو مرۆڤترسێنەرە. 
2( جاران دەیانویست لەژێر سێبەری چوار پارێزگادا دەوڵەت رابگەیەنن، 
بــەڵام لــەدوای عەســری عەولەمە و تێكهەڵكێشــی مرۆڤــەكان بە دنیای 
تەكنەلۆژیــای زۆر خێــرا، مۆدێلــی دەوڵەتــداری، گۆڕانــكاری بەســەر 
داهاتــووە، دەوڵەتی بچووك دروســت بــوون. بۆیە ئێســتا تەنها هەوڵی 

بەدەوڵەت بوونی پارێزگاكەی خۆمان دەدەین. 

قوتابیەكی تر، دەســت هەڵدەبڕێ و پرسیار دەكات:

- مامۆســتا، ئەو چوار پارێزگایەی بەڕێزت باسی دەكەی، لە رووی زمان 
و جوگرافیا و نەتەوە و ئایینەوە هەمان شــت نەبوون؟!

- رۆڵــە گیان، یەكێك لەهەڵە هەرە گەورەكانی باوانمان، ئەو خاڵەیە كە 
تۆ دركت پێی كردووە و باســی دەكەیت. 

بەڵێ زۆر دوور مەڕۆ، شەســت ســاڵێك لەمەوبەر، ئەم چوار پارێزگایە، 
یەك زمان و یەك درووشــم و یەك نەتەوە و بگرە یەك ئاڵاشــی هەبوو، 

بەڵام ئێســتا خۆتان دەبینن كە لەزمانی یەكتر ناحاڵین.
 هەریــەك لــە پارێزگاكان جۆرە ئایدیا و جۆرە ئاڵا و جۆرە زمان و هەتا 
دەگەیتــەوە بچووكترین كایەكانی ژیان یەكتر ناگرنەوە، هەر پارێزگایەك 
جۆرە كلتورێكی بێگانە داگیری كردووە، دراوســێكانی ئێمە، هەمیشە لە 

ئێمە دووربینتر و وردتر كاریان لەســەر خودی ئێمە كردووە. 
تێكەڵی بڕگە بە بڕگەی ژیانی ئێمە بوون، هەر لە پەروەردەی خێزانییەوە 

تا دەستووری پەرلەمانەكەمان.
 بــۆ نموونە كە لە وڵاتى دراوســێكانماندا فیلمێك یان درامایەك بەرهەم 

بهێنرایــە، دۆبلاژكردنی لەپارێزگایەك بۆ پارێزگایەكیتر جیاواز بوو!
هــەر پارێزگایە و فێــری كلتووری یەكێك لەهاوســێكان دەكرا. ئێمە بێ 

ئاگا بووین لەوەی، دابەشكراوین. 
منداڵی ئەم شارە وا گۆشكرابوو، تەنها كێك و نەستەلەی توركی بخوات، 
شــارەكەی تــر بووكەڵەی ئێرانی پێ جوان بوو، شــارەكەی ئەولا دەیان 

كۆنســێرتی بۆ گۆرانی بێژێكی عەرەب دەكرد. 
بەڕێوەبردنی وڵات وەكو ئێســتا نەبوو، چەنــد كۆمپانیایەك، هەریەكە و 

یەكێ لە چەمكەكانی بەڕێوەبردنی وڵات بگرێتە ئەســتۆ. 
پــارە لــەو كارەی دەیــكات كــۆ بكاتەوە بــۆ ســوودمەند بوونی خۆی و 
حكومەتیش، تا حكومەت بەپارەی كۆمپانیاكان هەم مووچە دابین بكات 

هەم ژێرخانی ئابووری وڵات پەرەپێبدا. 
هەمووتان ئاگادار بوون، پار ساڵ وەزیری كشتوكاڵ، بەروبوومی ساڵانەی 

وەزارەتەكەى بۆ ئێمە خوێندەوە چەند جێگەی خۆشحاڵی بوو كە گوتی: 
دابینكردنــی بودجەی دوو ســاڵی حكومەت، تەنها لەكەرتی كشــتوكاڵی 

ئەمساڵدا بەرهەم هاتووە؟
جــاران وا نەبــوو. لە جێگەی ئەم كۆمپانیایانە حزب هەبوو، هەر حزبێك 
و خــاوەن كۆمەڵــە خەڵكێك بوو، لەژێر چەند درووشــمێك و رەنگێكدا، 
جــاری وا هەبووە، لەشــەڕە پــەڕۆدا بەدەیان بەڵكو بەســەدان هاووڵاتی 

بوونەتە قوربانی، یەكتریان كوشتووە!!!
جــا لەهەمــوو جیاوازیەكان ســەیرتر، كە ڕێــك بە ئاوەژووی ئێســتایە، 
لەجێگــەی ئــەوەی حــزب پارە كۆ بكاتــەوە بیدا بەحكومــەت، ئەو كات 
حكومــەت بــە فرۆشــتنی ســامانی سروشــتی وڵات و بــاج وەرگرتن لە 
هاووڵاتیــان پارەی كۆدەكردەوە و دەیدایە حزبــەكان، حزبەكانیش بەبێ 
جیــاوازی، وەكو گۆشــتی خێر بەســەر خۆیانــدا دابەش دەكــرد، لەبەر 
ئــەوەی ئــەو چەنــد حزبەی كە هەبــوون، هەر ئەوان بــوون حكومەتیان 

دادەڕشت. 
كۆی خوێندكارەكان ســەریان لە قســەكانی مامۆستا سوڕمابوو، جێگەی 
باوەڕ نەبوو، لەبەر ئەوەی قوتابییەكان ئاگاداری هەموو رەفتارو كرداری 
حكومەت بوون، یەكە بە یەكە ئاگاداری گرێبەســتەكانی نێوان حكومەت 

و كۆمپانیاكان بوون. 
یەكێك لە قوتابییەكان پرســیاری كرد:

- مامۆســتا گیان ببورە، ئەوەی تۆ دەیڵێی جێگەی سەرسوڕمانە!
- بەڵێ، جێگەی سەرســوڕمانەو باوەڕ كردنیشــی ئاسان نییە، بەڵام هەر 
ئــەم هۆكارانەش بوون بەرێخۆشــكەری ســەرهەڵدان و چەســپاندنی ئەو 

شۆڕشــە مەدەنییەی كە ئەمڕۆی لێ لەدایك بوو. 
رەنگــە هەمووتان گوێبیســتی ســەرهەڵدانی شۆڕشــی ئاشــتیانەی )نا( 

بووینە؟!
هەمووان پێکەوە:
- بەڵێ مامۆستا.

- لەو ســەردەمە بوو، نەوەیەكی تازەی پێگەیشــتووی وریا و وشــیار و 
چاك و پاك و بێلایەن سەری هەڵدا. لەژێر ناوی )نا(. سەرەتا دەسەڵات 
بەهەمــوو شــێوەیەك بەرەنگاریــان بــۆوە، چەندیــن لاوی لەزیندانەكان 

ئاخنی، هەزاران تۆمەتی خراپیان بۆ هەڵبەســتن.
 كەچــی ئــەم كۆمەڵەیە رۆژ لــەدوای رۆژ زیاتر دەبوون و تاكە چەكی لە 
بەرانبەر دەســەڵات بەكاریان دەهێنا تەنها یەك وشــە بوو، لە دوو پیت 
پێكهاتبوو، دەســەڵات هەرچی دەیگوت، ئەوان دەیانگوت )نا( ئەو )نا(
یە، بوو بە سەرســەختترین چەك و ڤایرۆســی دەســەڵات، لە بچووكترین 
جومگەی دەســەڵاتەوە خەڵكیــان دروســتكرد، وەك مێروولە بەهەرەمی 
دەســەڵاتەوە نووســان، لە دوای چەند مانگێك گەیشــتنە ژێر لووتكەی 

هەرەمەكە.
 تا وایلێهات، لەسەر سندووقەكانی دەنگدان بەبێ هیچ لیستێك، لەسەدا 

نەوەتی دەنگەكان لێی نووسرابوو )نا(. 

دەســەڵات شڵەژا، بەمشێوەیە، كۆی حزبەكان بەرەو پووكانەوە چوون.

 كۆی رەنگەكانیان تێكەڵ كرد، هێشتا نەیانتوانی، زریانی )نا( بكەنەوە 
ئەو شنەبایەی پێشتر بۆ خۆیان دروستیان دەكرد و دوای چەند ساڵێك 

هەر خۆیان لەناویان دەبرد. 
لــەو ســاتەوە، خەباتكەرانــی )نا( دەســەڵاتیان بە ئاشــتیانە وەرگرت، 
توانیــان ئــەو یەكســانی و تەباییەی ئێســتا بنیاد بنێن، كــە ئێوە لەژێر 

سایەكەیدا بە ئارامی دەژین. 
بۆ ئەمڕۆ ئەوەندە بەســە، بۆ وانەی داهاتوو پرسیارم دەبێت، دەربارەی 
وانەكەی ئەمڕۆمان. جگە لەوە پرســیاری وانەی داهاتوو بنووســن. تاكو 

وەڵامتان پێبێت.
- بەڵێ مامۆستا.

- ئایــا، لــەدوای رادەســتكردنی دەســەڵات بــۆ خەباتكارانــی )نــا(. 
كاربەدەســتانی حزبــەكان و حكومــەت لــەچ پێگەیەكــی كۆمەڵایەتــی، 

سیاسی، حوكمڕانی مانەوە؟!
زەنگی كۆتایی وانەكە زرینگایەوە

2015 ـ هەولێر

بۆ چوار ســاڵ دەچوو، دەســتی لەنووسینی چیرۆكەكە هەڵگرتبوو. وەك 
نووســینە تەواونەكراوەكانی تری، هەڵی پەساردبوو، بۆ كاتێكی نادیار.

 
لەنووســینە  بــوو،  جیــاواز  چیرۆكــە  ئــەم  تەواونەكردنــی  هــۆكاری 
تەواونەكراوەكانــی تــری، هۆكارەكــەی تایبەت بوو، بەسەركێشــیكردنی 

كەسێتیەكەی نێو چیرۆكەكە. 
خــۆی چیرۆكەكە، پیشــاندانی چەند وێنەیەك بوو، لــە ژوانگە و حەز و 
ســۆز و ئاوێتە بوونی دوو ئاشــق، دیمەنی ژوانی بەر ئەو مانگەشەوانەی 
كە ماچ بە قەد دابارینی ئەســتێرەكان، چێژ بەچاو و هەســتەكانی تری 

مرۆڤ دەبەخشێت. 
دوو  نێــوان  ئاشــقبوونی  و  لەخۆشەویســتی  گومانــی  نووســەرەكە، 

نەبوو.  خۆشەویستەكە 

دەیزانی لە تاریكە شــەوەكاندا چۆن ئاوێزانی یەكتر دەبوون. 
دەنگــی ماچ، لە تاریكیش ون نابێ!

هەناسە ســواری و نازە رێخۆشكەرەكانی جیهانی فانتازیا، لەنێو تاریكی 
ون نابــن، مرچــەی داكەلانی لێــو، لەگۆی مەمكی تازە ســاودا، جگە لە 

دەنگەكە، بریچكەی ئاگریشــی لەگەڵ دایە!
چۆن لەچاو و هەست ون دەبن!!

 بــەڵام ئــەوەی نووســەرەكە دەیویســت بیكاتــە بابەتــی چیرۆكەكەی، 
ژووانی شــەوێك بوو، لەبەر مانگەشەو، مانگەشەوێكی زیوینی روون، لەو 
شــەوانەی كە مانگ لە رووگەشــی و دڵخۆشیدا، دادەبەزێتە سەر زەوی، 
لەگــەڵ دیمەنەكاندا دەســت لەملان دەبێت، ئەو كاتانــەی وەكو ئاوێنە، 

ســێبەری خۆت لە تەك خۆتدا دەبینی. 
لەسەر پوشوپەڵاشی زێڕیندا، لەشە خورت و رەنگ گەنمییەكەی، گەنگە 
مــووە نــەرم و لاواز و بێ رەنگەكانــی لەگەڵ دەنكـ دەنكەی پووشــەكە 

دەبریسکێنەوە.
 لــە تابلۆی فەرشــە هەرە نایابەكانی ئاوریشــمی وەســتا كارە كاشــانە 
كۆنــەكان دەچێ. چاوە خومــار و پڕ نازەكانی خەواڵوو دەردەكەون، كە 
بە ئاســتەم دەیانكاتەوە، لەبەر ئەو دوو گردۆلكەی ســەر ســنگی، هیچ 
شــتێك نابینێ، لەبەینی دوو گردۆلكە كە بزە لەگەڵ مانگ دەگۆڕنەوە. 
ئەویــش وەكو نێریــەك لەكاتی گەردۆزی بێت، پەی بە هەوەســی مانگ 
دەبــات و دەچێتــە نێوان مانگ و ئەودا دادەنیشــێ، ســوژدە بۆ هەردوو 

گردۆلكەی دەبات. 
جووتــە كەزیــە جوان تێــك چێندراوەكە، بەســەر ئەو گەردنــە درێژەدا 

هاتووەو لە دەوری دوو گردۆلكەكە ئاڵاون، لەگەڵ لێو و لەبە ئەستوور و 
سوورەكەیدا شێوەی دار لاستیكێك دەكێشن، بۆ هاوێشتنی ماچ، مانگ، 
وردە وردە، هەڵدەكشێ. بۆ ئەوەی لەو دیمەنە بێبەش نەبێ و دوو گوڵە 

ماچیش بگرێتەوە. 
لــەدوای چــوار ســاڵ، نووســەرەكە هــۆی ئامــادە نەبوونی كەســێتییە 
لەگــەڵ  كــە  كاتێــك  دۆزیــەوە،  خــۆی  سەركێشــەكەی چیرۆكەكــەی 
خۆشەویســتەكەی خۆیدا بۆ گەشــت و ســەیران لەكەناری دەریاچەیەك 
دانیشــبوون، خۆشەویســتەكەی حــەزی بەمەلەكــردن بــوو، لەشــەرمی 
ئــەو خەڵكــەی كــە وەكو ئــەوان بۆ گەشــت و ســەیران هاتبوونە كەنار 
دەریاچەكــە، ناچــار بوو بە جلــەوە بچێتە ناو ئاوەكــەوە، دوای كەمێك 

مەلەكردن، لە ئاوەكە هاتە دەرەوە. 
هەر لەپەری دەریا دەچوو، كراســە خامە ســپییەكەی بەری، وا بەلەش 
و لاریەوە نووســابوو، خەریك بوو بچێتە ژێر پێستەكەیەوە، نووسەرەكە 
ســەیری ئەم هەموو چاوەی دەوروبەری دەكرد كــە چاویان بڕیبووە ئەو 

لەشــولارە، هەستی بە ئیرەیی و دڵكرمێبوونی خۆی كرد. 
ســوك هەڵســا خاولیێكــی لەقەد و بــاڵای خۆشەویســتەكەی پێچا. لەو 

رۆژەوە بڕیاریدا بەجارێك واز لە نووســینی چیرۆكەكەی بهێنێ. 

2018 ـ هەولێر

مامۆستا و خشتەكەی

یەكەم ســاڵی بــوو ببووە جێگــری بەڕێوەبەری قوتابخانــە. لە پۆلەكان 
وانەی نەدەووتەوە. بەڵام دەیوست، بەهەمان شێوەی مامۆستایەتییەكەی 
ئەركەكانی بەزیادەوە جێبەجێ بكات. هەر لەســەرەتای ســاڵەوە، چەند 
بەرنامەیەكی بۆخۆی پەیڕەو دەكرد. كەوا ئەمســاڵ، جیاواز لە ســاڵانی 

پێشــوو. خزمەت بە پیشەكەی بكات و ژیان بگوزەرێنێ.
رۆژانــە ســەردانی چەنــد پۆلێكــی دەكرد، هەمیشــە لە پشــووی نێوان 

وانەكاندا، لەگۆڕەپانەكە شــان بەشانی قوتابییەكان دەسووڕایەوە.
نــاوی ســیانی قوتابــی، تەمەنــی،  بــوو،   خشــتەیەكی درووســتكرد 
هەڵســوكەوتی، ئاستی تێگەیشــتنی بۆ كۆی ژیان، ئاســتی تێگەیشتنی 
لەوانەكانــدا، لــەكام بــواردا زیرەكە، ویســت و حــەزی دوا رۆژی چییە. 

ئەمانەو چەند وردەكارییەكی تریش، لەخشــتەكەدا بوونیان هەبوو. 
ئەوەی شایەنی تێڕوانین بوو، چۆنێتی پرسیاركردن بوو لە قوتابییەكان، 
هەرگیز هەموو پرسیارێكی لە قوتابییەكە بەسەریەكەوە نەدەكرد، بەڵكو 

ئەمــڕۆ تەنها نــاوی ســیانی وەردەگــرت، دوو بەیانــی لەخافڵەت قۆڵی 
دەگرت و پرسیارێكی تری لێدەكرد. لەمامۆستاكەی دەپرسی فلانەكەس، 
لە فلان وانەدا ئاســتی چۆنە؟! هەمووشــی لەپەڕی بچووك دەنووســی و 

لەماڵەوە دایدەڕشــتە سەر خشتە دروستكراوەكەی. 
بەم شــێوەیە پەرەی بە خشتە دروستكراوەكەی خۆی دەدا. 

تا لە كۆتایی ساڵ بتوانێ بەلایەنی كەم سەت قوتابیەك لە قوتابخانەكەدا 
لەكــۆی بــوارەكان بناســێ. بۆ ئــەوەی ئاســتی نەوەیەك لــە داهاتوودا 
رێژەدار كات. پێی وابوو، ســەرەتایەكی چاكە بۆ هەڵسەنگاندنی ناسینی 

ئەو نەوەیەی دێنە مەیدانی ژیانەوە. 
بیرۆكــەی كارەكەی لای هیچ یەكێك لەمامۆســتاكان باس نەدەكرد، ئەو 
دەیویســت لەســاڵی داهاتــوودا وەك پڕۆژەیەك پێشــكەش بەوەزارەتی 
پــەروەردەی بــكات. تا كــۆی كۆمەڵگا لێیەوە ســوودمەند بێــت. ببێتە 

سیســتەمێك بۆ دیاریكردنی راژەی هۆشیاری كۆمەڵگا. 
بە وردی بە دوای كارەكانی خۆیدا ســەرقاڵ بوو.

 لەرۆژانی پشــوودا وردتر دەیڕوانییە خشــتەكە، هەندێك بڕگەی لێ زیاد 
دەكرد و هەندێكی كەم دەكردەوە. پەڕە بچووكەكانی گیرفانی دەردەكرد 

و تۆماری نێو ئەو خشــتەیەی دەكرد. 
هــەرچ بیرۆكەیەكــی لە وەڵامــی پرســیارێكدا بۆ بهاتایــە، دەبووە هۆی 
دووبارە دەستتێوەردان لەخشتەكەیدا، خۆی بۆ وەڵامی گشت پرسیارێك 

ئامادە دەكرد، كە لەبارەی كاركردن لەســەر خشتەكەی لێی بكرێت. 
مانگێــك مابــوو بــۆ تاقیكردنەوەی كۆتایی ســاڵ، خشــتەی ســەد دانە 
قوتابــی بــەرەو تــەواو بوون دەچوو، هــەر قوتابیــەك، بڕگەیەك یا دوو 
بڕگەی جیاجیایان مابوو، كەســەیری خشــتەكانی دەكــرد، زۆر دڵخۆش 

دەبوو بەوەی، نەوەیەكی نوێی تەندروست چاوەڕوان دەكرێت. كۆی چین 
و توێژەكان بەبێ كەموكوڕی لەو خشــتەیە بەدی دەكرێ هەر لە پزیشك 

و راگری كۆلێژ و ئەندازیار و پارێزەر و مامۆســتاو كارگەر و.... 
بەمامۆســتاكانی قوتابخانــەی گوت: لــە یەكــەم رۆژی تاقیكردنەوەكانی 

سەری ساڵ، سوپرایزێكم بۆتان هەیە. 
بۆ بەیانی یەكەم رۆژی تاقیكردنەوەی كۆتایی ســاڵ دەســتی پێدەكرد. 
لــە ئێوارەوە بەدیار خشــتەكانەوە دانیشــت و بەســەریان دا دەهاتەوە، 
تاكو بەیانی بەشــێوەیەكی كارامە و رێكوپێك خشــتەكان بخاتە بەردەم 

مامۆســتاكان و سوپرایزەكەیان پێشكەش بكات. 
كەچی لە وردبوونەوە لە بڕگەیەك لە بڕگەكانی قوتابیەك، ریسەكەی لێ 
بووەوە بەخوری. لەكۆی سەد قوتابی تەنها یەك قوتابی هەبوو كە هیوا 

و ئامانج و ویســتی دواڕۆژی بوون بەسەرۆك بوو. 
كەچی هیچ یەكێك لە بڕگەكانی تری ئەم قوتابیە رووی مەجلسی نەبوو، 
هەر لە ئاكار و رەفتار و رەوشــتی بگرە تا دەگەیشــتە ئاستی خوێندن و 

زیرەكی لەوانەكان. 
لــەدوای دوو كاتژمێــر دۆش دامان بەدیار خشــتەكانەوە؛ چاوی تێكەڵی 
دەكــرد، بڕگــەكان وەكــو مێروولە شــوێن گۆڕكێیــان بەیەكتــر دەكرد، 
نەیتوانــی فێــڵ لەخۆی بكات، خشــتەی ئەم قوتابیە لەنێو خشــتەكانی 

تری قوتابیان دەر بكات.
 هەمــوو خشــتەكانی كــە رەنجی ســاڵێك بوون، خســتە نێــو ئەم زۆپا 
داریــەی كە لەبەر بێ نەوتــی لەژوورەكەدا بەكاری دەهێنا، بەیانی چووە 
لای ئــەو ماركێتــەی، كە مووچەكەی خۆی بەناوەوە كردبوو، ســێ كیلۆ 
نوقڵ و شــیرینی بەقەرز كڕی و بردی بۆ قوتابخانە، كردی بە ســوپرایز 

بۆ مامۆستایان. 
ئەو نوقل و شــیرینیەی مامۆستاكان دەمیان پێی شیرین كردو سوپاسی 
جێگــری بەڕێوەریــان كرد، وەكو زەرەند قورگی جێگری بەڕێوەبەری تاڵ 

كردبوو. 

2017 ـ هەولێر

کتێبە چاپکراوەکانى کتێبفرۆشى )مێخەک( 

1. دوۆنادۆنى فەلســەفیی / فکر و فەلسەفە ـ هەندرێن
2. ئەســتێرەى قەڵاتێ / ڕۆمان ـ کەریم کاکە

3. ڕەشنووســى ماتەمى ناو ڕۆژەکان / کورتە چیرۆک ـ گۆران ســەمەد
4. بیســت هۆنــراوەى خۆشەویســتى و گۆرانییەکى نائومێدى / شــیعر ـ پابلۆ 

نێرۆدا، لە ئینگلیزییەوە: چیا
5. فەلســەفەى سیاســى )سەرەتایەک( / فکر و فەلسەفە ـ نەوزاد جەمال

6. سیمبولەکانى هزرى کۆمەڵناسى هاوچەرخ / کۆمەڵناسى ـ . سەلاح مستەفا 
ئەلفەوال، لە عەرەبییەوە: توانا فەریدون حســێن

7. تەنیایی / تێڕامان ـ نووســینى ئۆشــۆ و وەرگێڕانى شێرزاد حەسەن
8. وەفادارى / کۆمەڵە چیرۆک ـ نووســینی ئادویل مایە پیەرس و وەرگێڕانى 

فاروق هۆمەر
9. دیالەكتیــك و شــۆڕش / فکــرى ـ نووســینی میشــێل لوویــی و وەرگێڕانى 

پێشڕەو محەمەد
10. ئینجیلەکانــى مــن / دووبــارە گێڕانــەوە ـ ئیریــک ئیمانوێــل ئیشــمەیت، 

وەرگێڕانى شۆڕش غەفوورى
11. لەودیو  پەیڤەکانەوە / لێکۆڵینەوەى ئەدەبی ـ ســدیق ســەعید ڕواندزى

12. ژن لــە ژیانــى فیــدل کاســترۆ/ بەدواداچوون و زانیارى ـ نووســینی دیان 
دوکریە و وەرگێڕانى شێرزاد هەینى

13. هەتــا هەم چیرۆک دەگێڕمەوە/ کۆچیرۆک ـ فاروق هۆمەر
14. هێشــتا فڕینم لێ دەتکێ / شیعر ـ جەمال غەمبار

15. سەربەســتى/ تێڕامان ـ نووسینى ئۆشۆ و وەرگێڕانى شێرزاد حەسەن
16. ســکاندیناڤیا: دوورگەیەکى تر لە بخوور / شیعر ـ هەندرێن

17. ژنە خامۆشــەکە / مەلیکە مەقەدەم ـ وەرگێڕانى شێرزاد هەینى
18. تابلۆکانى قاوەخانە بەلاشــەکە/ کورتەچیرۆک ـ نووسینى هێمن زەندى


